
14 მაისს, საქართველოს შს მინისტრი გიორგი გახარია პარლამენტის წინ, რამდენიმე დღის განმავლობაში მიმდინარე და 13 მაისის საღამოს, მასთან მოლაპარაკების შემდეგ შეწყვეტილი აქციის, „ჩვენი თავისუფლებისთვის“ ორგანიზატორების ნაწილს შეხვდა. დახურულ კარს მიღმა გამართულ შეხვედრას, აქციის ორგანიზატორების გარდა, სახალხო დამცველიც ესწრებოდა. როგორც შეხვედრის შემდეგ გახდა ცნობილი, შსს-სა და საინიციატივო ჯგუფის მონაწილეობით შეიქმნება 2 სამუშაო ჯგუფი, რომელთაგანაც ერთი ნარკოპოლიტიკის რეფორმაზე იმუშავებს, მეორე კი 12 მაისის სპეცოპერაციის ღამეს სავარაუდო უფლებამოსილების გადამეტების ფაქტებს შეისწავლის. შს მინისტრმა დღეს პირველად ისაუბრა იმის შესახებ, თუ რატომ გახდა აუცილებელი სპეცდანიშნულების რაზმის გამოყენება და მათი შესვლა ერთდროულად ორ ღამის კლუბში - „ბასიანსა“ და „კაფე გალერიში“. გიორგი გახარიასთან შეხვედრიდან გამოსულმა აქციის ორგანიზატორებმა განაცხადეს, რომ თუ თანამშრომლობის ფორმატი არ გაამართლებს, ისინი აქციებს განაახლებენ. 21-საათიან „კურიერში“ გასულ სიუჟეტში აქცენტი გაკეთდა იმაზე, რომ თავად აქციის ორგანიზატორებს შორისაც გარკვეული აზრთა სხვადასხვაობაა. ის ნაწილი, რომელიც დღეს არ ესწრებოდა შსს-ში გამართულ შეხვედრას, ცოტა სკეპტიკურად არის ამ მოლაპარაკებების მიმართ განწყობილი, თუმცა აცხადებენ, რომ აქციების შეწყვეტის გადაწყვეტილება მათ ერთობლივად მიიღეს და ფიქრობენ, რომ ამით თავიდან აიცილეს დაპირისპირება, რომელიც შესაძლოა კონტრაქციის წარმომადგენლებთან მომხდარიყო. აქციის ერთ-ერთმა ორგანიზატორმა დღეს არ გამორიცხა, რომ მუხტი, რომელიც 12 მაისს ღამის კლუბებში ჩატარებული სპეცოპერაციის შემდეგ დაიწყო, უფრო გაიზარდოს და აქციაზე გამოჩდნენ პოლიტიკოსები პოლიტიკური მოთხოვნებით. ზვიად გელბახიანის თქმით, ეს იმ შემთხვევაში მოხდება, თუ ხელისუფლება პირობებს არ შეასრულებს. 
გიორგი გახარია: „ჩვენ ერთმნიშვნელოვნად შევთანხმდით, რომ ნარკორეალიზაცია და ნარკორეალიზატორები არიან ამ ქვეყნის, ჩვენი, ყველას ერთობლივი პრობლემა და მაშინ, როდესაც, შსს-ს აქვს დასაბუთებული და დადასტურებული ეჭვი ნარკორეალიზაციასთან დაკავშირებით, ვერავინ ვერ შეზღუდავს შსს-ს მოქმედების არეალს, წერტილი. ეს არის ის პლატფორმა, რომელზეც ჩვენ შეგვიძლია შემდგომ გავაგრძელოთ საუბარი. ამის შემდგომ, ჩვენ შეგვიძლია ბევრ, ასე ვთქვათ, ერთობლივი ინტერესებიდან გამომდინარე შეთანხმებას მივაღწიოთ, მაგრამ ეს არის ის პლატფორმა, რომელზეც ჩვენ უნდა ვისაუბროთ. როგორც მე გუშინ აღვნიშნე, რა თქმა უნდა, ჩვენ ვართ მზად, განვიხილოთ ყველა საკითხი და ყველა კითხვის ნიშანი, რომელიც არსებობს, განსაკუთრებით პარასკევის ღონისძიებასთან დაკავშირებით და დავპირდით ჩვენს სტუმრებს, რომ დეტალურად განვიხილავთ მათთან ერთად, იყო თუ არა შემთხვევები უფლებამოსილების გადამეტების პოლიციის მხრიდან. ამავე დროს, მინდა აღვნიშნო, რომ დღეის მდგომარეობით, არცერთი ასეთი შემთხვევა ომბუდსმენის ოფისში დადასტურებული არ არის. ყველა თანამშრომელი შინაგან საქმეთა სამინისტროსი, რომელიც იყო შესული კლუბში, იყო აღჭურვილი სამხრე კამერით. არცერთი დადასტურებული ფაქტი უფლებამოსილების გადამეტების არ არსებობს, ვერ დადასტურდება, განსაკუთრებით კლუბის შიგნით და ამაში ჩვენ კოლეგებიც დაგვეთანხმნენ. მათ ძირითად შეკითხვები ჰქონდათ ყველაფერთან, რაც ხდებოდა კლუბის გარეთ, ქუჩაში და შესაბამისად, ჩვენ ვიპოვით ყველა ადამიანს, თითოეულს, მათი რაოდენობა იყო დაახლოებით 70, რომელიც ამ დროს იმყოფებოდა კლუბში და იქ არ დასტურდება... შსს-ს აქვს სპეციალური საშუალებებით დადასტურებული 6 შემთხვევა სხვადასხვა კლუბებში, უფრო სწორად, სხვადასხვა კლუბებში დღეის მდგომარეობით 20 გადაღებული შემთხვევა ნარკოტიკული საშუალების რეალიზაციის - ეს ერთი. მეორე - შსს სრული პასუხისმგებლობით აცხადებს, რომ ბოლო 14 დღის განმავლობაში ღამის კლუბების არეალიდან 112-ში გამოძახება და შემდგომ საავადმყოფოებში გადაყვანა ნარკოტიკული ინტოქსიკაციით გაიზარდა ბევრჯერ და მათი რაოდენობა ბოლო 2 კვირის განმავლობაში იყო 48, სწორედ ამიტომ, შსს იყო იძულებული განეხორციელებინა ეს ნაბიჯები“.
ბექა წიქარიშვილი: „ცაიტნოტში მოგვიწია მოქმედებები ფაქტობრივად, საკმაოდ დაძაბული იყო ვითარება იმ კონკრეტულ მომენტებში, როდესაც ჩვენ დაგვიძახეს მოსალაპარაკებლად და იმ მომენტში ვერ მოხერხდა მაქსიმალური ჩართულობის უზრუნველყოფა. ხალხმა თვითონ გადაწყვიტა, რომ სჯობდა ისე მოქცეულიყვნენ, როგორც დაიშალნენ... აქციაზე არ იყო მხოლოდ „თეთრი ხმაური“ და იქ იყო ძალიან მრავალფეროვანი წარმომადგენლობა საზოგადოების, შესაბამისად, ეს უნდა შეთანხმდეს ყველასთან ერთად. ჩვენ ვმოქმედებთ დემოკრატიული პრინციპით. მე ვთვლი, რომ ეს იყო სწორი ნაბიჯი, მე უბრალოდ დაპირისპირებას ვერ დავუშვებდი... ჩვენ არ ვაპირებთ არცერთ დათმობაზე წასვლას, ჩვენი გუშინდელი დროებითი დაშლა, კიდევ ერთხელ ვამბობ, იყო ფაქტობრივად კომპრომისი, თუმცა საჭირო კომპრომისი და დანარჩენი უკვე ერთად შეთანხმდება... ვთქვი, რომ ჩვენთვის პრინციპულია საზოგადოებრივი ლეგიტიმაცია, იმიტომ, რომ ჩვენ ვართ საზოგადოებრივი მოძრაობის წარმომადგენლები. შესაბამისად, ჩვენთვის პრინციპული საკითხი იყო ის, რომ ფორმატის განსაზღვრაზე ჩვენ აგვეღო პასუხისმგებლობა და ინიციატივა, ამაზე მინისტრი დაგვთანხმდა. ეს იქნება უფრო წარმომადგენლობითი და ჩვენს მიერ დაგეგმილი ჯგუფისგან შემდგარი. ჩვენთვის პერმანენტული პროტესტი არ ნიშნავს მხოლოდ ერთი ღამის პროტესტს ან ერთი დღის პროტესტს. ეს შეიძლება დროში იყოს გაწელილი, ანუ პროტესტი ძალაში რჩება ჩვენთვის ფორმალურად, უბრალოდ, ის შეიძლება გადავადდეს და თუ შევატყვეთ, რომ თანამშრომლობის ფორმატმა არ გაამართლა, ეს ჩვენი პასუხისმგებლობაა, საზოგადოების, რომ გადავინაცვლოთ ისევ“. 
დავით სუბელიანი: „დღევანდელი შეხვედრის შინაარსი იყო შემდგომი შეხვედრების ფორმატის და თემების განსაზღვრა, ჩვენ დეტალებში არ წავსულვართ. მე გიპასუხებთ ნარკოპოლიტიკის მიმართულებით. ნარკოპოლიტიკის მიმართულებით, შს მინისტრს აქვს ხედვა, რომ ის მოხმარების და ფლობის ნაწილში, მოხმარებისთვის განკუთვნილი ფლობის ნაწილში ცვლილებებს განახორციელებს, ის ამაზე დაგველაპარაკება იმ პირობებში, რომ ჩვენ ვთანხმდებით, რომ, რა თქმა უნდა, ქვეყანაში რეალიზაცია დარჩება დასჯადი და ლეგალიზაციაზე ბრძოლა გაგრძელდება. თუმცა, მე არ მაქვს არანაირი განცდა, არანაირი ინფორმაცია, რომ რაიმე მნიშვნელოვან წინსვლას მივიღებთ. მე არ მგონია, რომ განსაკუთრებულად დიდ ცვლილებებზე წამოვა შსს. სავარაუდოდ, ჩემი ვარაუდით, ეს იქნება უკეთესი ვერსია, ვიდრე 8 ნივთიერების ოდენობები, მაგრამ გაცილებით უარესი ვერსია  იქნება, ვიდრე ნარკოპოლიტიკის ეროვნული პლატფორმის მომზადებული ოდენობა და სანქციები. აქ სამწუხარო რეალობა ის არის, რომ რეფორმის არსი არ არის მხოლოდ და მხოლოდ ოდენობები და ვადები, იქ მთელი რიგი სხვა კომპონენტებია, მთელი ეს რეფორმა იმუშავებს იმ შემთხვევაში, თუ იმუშავებს იმ სახით, როგორიც ჩვენ გვაქვს წარდგენილი... აქციასთან დაკავშირებით, ჩემი, დავით სუბელიანის იმედგაცრუება იყო იმაში, რომ ჩვენ ძალიან დიდი გადაწყვეტილება მივიღეთ, ეს არ იყო მხოლოდ თეთრი ხმაურის აქცია, ეს იყო გაცილებით ფართო საზოგადოების ინიციატივა, ბოლო ტალღა, როგორც რეაქცია კლუბებზე რეიდისა და აქედან აღმოცენდა ახალი ტალღა. ამ ტალღას ქონდა და აქვს ჯერაც დიდი პოტენციალი“.
ტატო გეთია: „პარასკევთან დაკავშირებულ კონკრეტულ ზარალს რაც შეეხება, ეს რამდენიმე ათეული ათასი ლარის ოდენობის არის, ვინაიდან, ღონისძიება სრულიად ჩაიშალა. რაც შეეხება სხვა დანარჩენს, რაც არის აპარატურა და სხვა მსგავსი აღჭურვილობა, ამასთან დაკავშირებით მე ინფორმაცია არ მაქვს, კლუბი კვლავ დალუქულია და შიგნით არავის არ უშვებენ. შესაბამისად, ჩვენ არ ვიცით, იქ ზიანი აქვს თუ არა მიყენებული სხვადასხვა აპარატურას. დღევანდელ შეხვედრაზე ჩვენ არ გვისაუბრია კონკრეტულ დეტალებზე და არ შევსულვართ შინაარსობრივ საუბარში, ვინაიდან ვთვლით, რომ მაინც სწრაფად მოხდა ეს ყველაფერი და ის ჯგუფი, რომელიც შეხვედრებზე იქნება, უნდა იყოს ლეგიტიმაციის მქონე მთელი საორგანიზაციო ჯგუფისგან და ხალხისგან, აქედან  გამომდინარე, ჩვენ ასე ვთქვათ, ფრთხილად მივუდექით ამ საკითხს და დღევანდელი დღის აჯენდაში იჯდა მხოლოდ იმ პირობის აღება, რომ კვოტებს ჩვენ შევადგენთ, თუ ვინ წავა ამ შეხვედრებზე. ხოლო, საკითხები შემდეგნაირად დალაგდა, ხვალ იქნება შეხვედრა სამინისტროში მინისტრთან ერთად კონკრეტულად „ბასიანის“ საქმეზე, იქ მომხდარი რეიდისა და გარეთ განვითარებული  მოვლენების საკითხებზე, ადამიანების დაჭერებზე“.
სოფიო ვერძეული: „იმის თქმა, ვინ, რომელ ჯგუფში იქნება, რთულია, თუმცა ორივე არის საკმაოდ დიდი და კომპლექსური საკითხი. ერთი ეხება ნარკოპოლიტიკის რეფორმის დროულად დასრულებას. ჩვენ ვნახეთ პარლამენტის თავმჯდომარის  განცხადებაც, რომელიც საუბრობს ამ პროცესზე. ერთ-ერთი მთავარი, რაც აქ არის, არის ის, რომ ჩვენ უნდა დავუბრუნდეთ იმ საწყის წერტილს, როდესაც პოზიციები სამინისტროსი თუ სხვა აქტორების არ იქნება შეზღუდული წინა განცხადებებით, რომლებსაც ისინი აკეთებდნენ. რეალისტურად უნდა შევხედოთ, რა თქმა უნდა, იქნება საკითხები, რომელზეც ისევ გაგვიჭირდება კომპრომისის მიღწევა, თუმცა ის პროტესტი, ის მობილიზება საზოგადოების, რომელიც არსებობს, მე მაფიქრებინებს, რომ არამარტო შსს-ს, სხვა აქტორებსაც მოუწევთ დაძლიონ ის წინააღმდეგობები, რომელიც წინა ფორმატების და მოლაპარაკებების დროს ჩანდა და ჩვენ, იმედი მაქვს, წავალთ იმაზე შორს, ვიდრე მაგალითად კანონპროექტების წინა განხილვების დროს წავედით და ვფიქრობ, რომ ეს სამუშაო ჯგუფი ამ შესაძლებლობას შექმნის, რომ ვილაპარაკოთ ისეთ თემებზეც, რაც შეიძლება შეუძლებელი ჩანდა წინა ფორმატების დროს. ყოველ შემთხვევაში, ჩვენ იმედი გვაქვს, რომ სამინისტროს მხრიდან ამის მზადყოფნა იქნება“.
ნინო ლომჯარია: „ორივე მხარე თანხმდება იმაზე, რომ ნარკორეალიზიასთან დაკავშირებით აქვთ ერთგვაროვანი პოზიცია, რომ სახელმწიფო უნდა ებრძოლოს ნარკოტიკების რეალიზატორებს. რაც შეეხება სამომავლო გეგმებს, შეთანხმდნენ ორ რამეზე - პირველ რიგში, შეიქმნება ორი სახის ჯგუფი. ერთი იმუშავებს კანონპროექტზე, რომელიც დაკავშირებული იქნება ნარკოპოლიტიკის რეფორმასთან, ასევე საუბარი იყო მომავალი დღეების განმავლობაში დაანონსებული აქციების უსაფრთხოების საკითხებზე და ასევე, საორგანიზაციო ჯგუფის შექმნისკენ იყო მოწოდება. მე შევთავაზე ორგანიზატორებს, რომ ყველა ის საჩივარი იყოს შემოტანილი სახალხო დამცველთან და ჩვენ თითოეულ საჩივარს შევისწავლით... იყო შემთხვევები, როდესაც ვფიქრობ, რომ მოქალაქეების მხრიდან ადგილი არ ჰქონდა გადაცდომას ან რაიმე ტიპის სამართალდარღვევას და ისე ხდებოდა მათი დაკავება, თუმცა ამაზე პასუხი იყო ის, რომ მათ აქვთ მასალები, რომ ეს ადამიანები იგინებოდნენ ან გარკვეულწილად  ხულიგნობდნენ, ამიტომ, ვფიქრობ, რომ დროში უნდა კარგად შევისწავლოთ. შსს-მ გამოთქვა მზადყოფნა, რომ ვიდეოკადრებს გადმოგვცემს და გვექნება შესაძლებლობა, ვნახოთ და დავადგინოთ ყველა კონკრეტული დეტალი, რამდენად იყო პროპორციული ზომა გამოყენებული“.
ზვიად გელბახიანი: „ვარ სკეპტიკურად განწყობილი იმიტომ, რომ ეს მუხტი არ არის დავარდნილი, შეიძლება ეს მუხტი გადაიზარდოს დიდ სამოქალაქო დაპირისპირებაში, რაზეც, ბუნებრივია, პასუხისმგებელი იქნება ვინ, თუ არა შს მინისტრი, რადგან მან დადო პირობა და თუ ამ პირობას არ შეასრულებს, ეს მუხტი უფრო გაიზრდება და ეჭვი მაქვს, რომ ამ მუხტს სათავეში პოლიტიკური პარტიები ჩაუდგებიან ჩვენთან ერთად. ჩვენ ყველამ ერთხმად მივიღეთ გადაწყვეტილება, რომ ხელისუფლებას მივცეთ 1-კვირიანი ვადა. თუ მათ კიდევ ერთხელ, ასე ვიტყვი, „გადაგვაგდეს“, ისინი იქნებიან ასჯერ მეტად პასუხისმგებელნი იმ ქმედებებზე, რასაც ჩაიდენენ“.

ბოლო დღეების განმავლობაში თბილისში განვითარებული მოვლენების შესახებ 14 მაისს პირველი განცხადება გააკეთა საქართველოს პრეზიდენტმა. გიორგი მარგველაშვილმა პატრულს მადლობა გადაუხადა, თუმცა ხელისუფლება მაინც გააკრიტიკა. საპარლამენტო ოპოზიცია ფიქრობს, რომ შს მინისტრს ბოდიში პოლიტიკურ პასუხისმგებლობას ვერ აარიდებს. ხელისუფლების ოპონენტებს მიაჩნიათ, რომ „თეთრი ხმაურის“ საპასუხოდ გამართული კონტრაქცია მმართველი ძალის მიერ იყო ორგანიზებული, ხელისუფლება კი მედიატორის როლში გამოვიდა. საპატრულო პოლიციამ და პირადად შს მინისტრმა მმართველი გუნდისგან მადლობა და შექება დაიმსახურეს. ბოლო დღეების მოვლენებს გამოეხმაურა საქართველოში იტალიის ელჩიც.
გიორგი მარგველაშვილი: „მე არ ვდუმვარ, პირველივე წუთებიდან იმყოფებოდნენ პრეზიდენტის ადმინისტრაციის წარმომადგენლები ადგილზე და ფაქტობრივად, 24-საათიან რეჟიმში აკვირდებოდნენ აქციის მსვლელობას. გუშინდელი საღამოს ვითარებისთვის მე განსაკუთრებული მადლობა მინდა ვუთხრა იმ პატრულის წარმომადგენლებს, რომლებიც იქ იდგნენ და ასრულებდნენ საკუთარ მისიას - არ მომხდარიყო დაპირისპირება ორ აქციას შორის. ჩვენ ვნახეთ, როგორც პოლიტიკური, ისე ადმინისტრაციული მოქმედებების სრული კრახი და შეცდომების მთელი წყება, რომელიც დაიწყო ამ რეიდით თუ სპეცოპერაციით და შემდეგაც გრძელდებოდა. რანაირად შეიძლება მოვახერხოთ, რომ რამდენიმე საათში მივიდეთ სამოქალაქო დაპირისპირების რაღაც ზენიტამდე, ეს დღემდე კითხვის ნიშნად რჩება და ბუნებრივია, ამ კითხვის ნიშნებს სჭირდება ძალიან პირდაპირი პასუხები - რანაირად შეიძლება, რამდენიმე საათში ქვეყნის დედაქალაქის ცენტრი გადაიქცეს, მოვახერხოთ, რომ მივიდეთ იმ წერტილამდე, რომ კინაღამ სამოქალაქო დაპირისპირების ზღვარზე აღმოვჩნდეთ“.
ოთარ კახიძე: „როდესაც მოვიდა ე.წ. კონტრაქცია და მოითხოვეს აქციის მონაწილეების გაყვანა იმ ტერიტორიიდან, რაც იყო ცალსხად უკანონობა და მათ ამის უფლება არ ჰქონდათ და ისინი მოუწოდებდნენ ძალადობისკენ აქციის მონაწილეების მიმართ, ხელისუფლებამ ისინი არ დაშალა და მათი უკანონო მოთხოვნები არ აღკვეთა, პირიქით, ანუ დააკმაყოფილა მათი მოთხოვნები და პრაქტიკულად გააძლიერა მათი პოზიციები“.
ზურაბ ჭიაბერაშვილი: „ამ მომენტში საზოგადოებას აინტერესებს, რა მოხდა პარასკევს საღამოს, როდესაც თავისუფლების აღკვეთაზე და შეურაცხყოფაზე გადაიარა პოლიციის გაუმართლებელმა ძალადობამ“.
რომან გოცირიძე: „მთავრობამ მშვიდობიანი აქცია დაშალა ველური ნეოფაშისტების მეშვეობით. ფაშისტური სიმბოლიკით, ასე ჰიტლერივით ხელებს სწევდნენ, რომელიც საქართველოს კანონმდებლობით არის აკრძალული. გუშინ იყო ველურების რევანში ცივილიზებულ ახალგაზრდებზე და მთავრობამ ეს გამოიყენა სათავისოდ და ბოდიში რომ წამალი იყოს, აფთიაქში გაიყიდებოდა, ბავშვობაში გვსმენია ეს“.
ემზარ კვიციანი: „ვთვლი, რომ ეს იყო ყველაფერი გათამაშებული და ვთვლი, რომ მინისტრმა თავისი ნების წინააღმდეგ გააკეთა ეს ყველაფერი და ვინ დააძალა, სწორედ რომ ჩემი კითხვა იქნება აუცილებლად, ვინ დააძალა ასე მოქცეულიყო?“.
დიმიტრი ხუნდაძე: „ბოდიში მინისტრის მხრიდან, ეს იყო, ჩემი აზრით, სიტუაციის განმუხტვისათვის და არა ქმედებისათვის. ზოგადად, პოლიტიკა, ეს არის გარკვეულწილად კომპრომისების ხელოვნება და მე ვფიქრობ, რომ მინისტრმა სრულიად სწორად გამოიყენა ხელოვნების ეს ნაწილი და განმუხტა სიტუაცია. კარგ მთქმელს კარგი გამგონე უნდა“.
რომან კაკულია: „სხვადასხვა მსოფლმხედველობის მქონე ადამიანები პრინციპში უპირისპირდებიან ერთმანეთს და სახელმწიფომ ჯერჯერობით ვერ შეიმუშავა ის ძალიან მნიშვნელოვანი მოდელი, რომლითაც შეიძლება ეს დიალოგი უფრო ცივილიზებულ ფორმაში გადავიდეს. ეს პრობლემა უნდა იქნეს, ჩემი აზრით, დანახული ამ კონკრეტული მოვლენის უკან“. 
გია ვოლსკი: „უახლოეს პერიოდში ყველას ექნება ოპოზიციაშია თუ უმრავლესობაში ამის შესაძლებლობა, რომ დასვას შეკითხვები და მიიღოს ზუსტი პასუხები. ქმედებას ვაფასებ პოზიტიურად, ეს არ იყო რასაკვირველია მხოლოდ გახარიას ქმედება, ამას წინ უძღოდა მოლაპარაკებები, სტრატეგიის დაგეგვმა და პრემიერმინისტრთან იყო შეთანხმებული ყველა ნაბიჯი. ასე რომ, სახელისუფლებო გუნდი არის ავტორი იმისა, რა პოზიტივიც გუშინ მოხდა. არსებობს რაღაც საკითხები, სადაც შეკითხვები დარჩა და ამ შეკითხვებს სრული პასუხი გაეცემა“.
ეკა ბესელია: „ძალკიან მიხარია, რომ მშვიდობიანად და ძალიან გააზრებულად და ძალადობის გარეშე დასრულდა ეს აქციები და უზრუნველყო პოლიციამ, მართლაც საოცარი ნებისყოფა, გამძლეობა და მართლაც საოცარი მოქალაქეობრივი და პროფესიული სიმაღლე აჩვენა. ეს იყო ჩვენი მთავარი ამოცანა, რომ გამოხატვის თავისუფლება ჩვენი ნებისმიერი მოქალაქის ყოფილიყო დაცული და არ მომხდარიყო რაიმე ძალადობა“.
ზვიად ძიძიგური: „შს მინისტრი არის ვაჟკაცი ქართველი კაცი. შსს-ს ქმედება იყო ძალიან ადეკვატური, როგორც პარასკევის მოვლენებში, ასევე გუშინ, როდესაც მან აქციის მონაწილეებთან მოახერხა, რომ განემუხტა არსებული ვითარება“.
კახა კალაძე: „საზოგადოება კიდევ ერთხელ დარწმუნდა, იმაში თუ რა განსხვავებაა ჩვენს ხელისუფლებასა და წინა ხელისუფლებებს შორის. ჩვენთვს ყველასთვის მთავარი ღირებულება არის ადამიანი, ადამიანის სიცოცხლე. ჩვენ მართლაც ვაშენებთ დემოკრატიულ ქვეყანას, სადაც იცხოვრებენ თავისუფალი ადამიანები. ძალიან დიდი საშიშროება იყო, რომ მომხდარიყო ადამიანების დაპირისპირება, რაც კატეგორიულად მიუღებელია თითოეული ჩვენგანისთვის. მინდა, კიდევ ერთხელ მადლობა გადავუხადო გიორგი გახარიას, მადლობა გიორგი კვირიკაშვილს, მინდა ასევე მადლობა გადავუხადო თითოეულ პოლიციელს, ადამიანებს, რომლებიც მართლაც ღირსეულად იცავდნენ იქ მყოფი ადამიანების უფლებებს“.
დიმიტრი ქუმსიშვილი: „მთავარი ამოცანა, რომელიც იყო გუშინ დასმული, ეს ამოცანა არის გადაჭრილი - გუშინ არ მოხდა დაპირისპირება. გუშინ პრაქტიკულად, აბსოლუტურად მშვიდობიანად მოხდა, როგორც აქციის, ისე კონტრაქციის დაშლა და, რა თქმა უნდა, ძალიან მნიშვნელოვანია, რომ შენარჩუნდა, როგორც გამოხატვის თავისუფლების შესაძლებლობა ორივე მხარისათვის, ასევე ის შესაძლებლობა, რომ ეს ყველაფერი გადასულიყო დიალოგში“.
მიხეილ  ჯანელიძე: „საკმაოდ დაძაბული სიტუაცია იყო და პირველ რიგში, მინდა ხაზი გავუსვა ჩვენი სამართალდამცველების პროფესიონალიზმს, რომელთაც უზრუნველყვეს გუშინ მშვიდობით და უსაფრთხოების დაცვით, მოქალაქეების აზრის გამოხატვის თავისუფლების დაცვა. რაც შეეხება მთავრობისა და დემონსტრანტების დიალოგს, ესეც გამოვლენა იყო ნამდვილად ჩვენი დემოკრატიის მაღალი ხარისხის. მივესალმები შს მინისტრის, ბატონი გახარიას მიმართვას და მზაობას დიალოგისკენ. დარწმუნებული ვარ, რომ სწორედ დიალოგით იქნება შესაძლებელი საერთო ენის გამოძებნა“.
მამუკა ბახტაძე: „ვფიქრობ, ეს არის კიდევ ერთი ნათელი დასტური იმისა, რომ საქართველოს მთავრობა და პოლიტიკური ხელმძღვანელობა თავის გადაწყვეტილებებში მართლაც ხელმძღვანელობს სახელმწიფოებრივი აზროვნებით და ვფიქრობ, რომ ქართული საზოგადოება კიდევ ერთხელ დარწმუნდა ამაში გუშინ საღამოს. აქვე, მსურს განვაცხადო, რომ ჩვენთვის მთავარი მონაპოვარი, ეს არის სიტყვის თავისუფლება, ეს არის სიტყვის გამოხატვის თავისუფლება და ჩვენ ვართ ამ პრინციპების ერთგული. აქვე უნდა აღვნიშნო, რომ ნებისმიერი მთავრობის, ნებისმიერი დემოკრატიულად არჩეული მთავრობის მთავარი პრიორიტეტი არის მათი მოქალაქეების სიცოცხლე და მათი მოქალაქეების სიცოცხლეებისთვის ბრძოლა და მათი გაფრთხილება“.
სოზარ სუბარი: „დიდი მადლობა მინდა გადავუხადო ყველა იმ პოლიციელს, რიგით ოფიცრებს, რომლებიც ამ დღეების განმავლობაში იდგნენ წვიმაში, სიცხეში და იცავდნენ მოქალაქეების უსაფრთხოებას. მათ მოახერხეს, რომ აქციის და კონტრაქციის შემთხვევაში არ დაეშვათ დაპირისპირება. ისინი იტანდნენ ძალიან დიდ, უსამართლო შეურაცხყოფას, მაგრამ ყველაფერი გააკეთეს, რომ აქცია დასრულებულიყო მშვიდობიანად. ყველა ხედავთ, რომ გამოხატვის, შეკრებისა და მანიფესტაციის თავისუფლება არის ის ღირებულება, რომელიც უცვლელად იქნება დაცული ჩვენი ხელისუფლების პირობებში და გუშინდელმა, გუშინწინდელმა დღეებმა კიდევ ერთხელ აჩვენა“.
ანტონიო ენრიკო ბარტოლი: „კულტურა და განათლება არის ახალგაზრდობისთვის საზრდო, რომ მიეცეთ მათ პერსპექტივა. ახალგაზრდები უნდა დავუახლოვოთ უნივერსალურ ღირებულებებს. დემოკრატიაში ყოველთვის მნიშვნელოვანია, რომ დაცული იყოს კანონის უზენაესობა და გამოხატვის თავისუფლება კანონის ფარგლებში. შესაძლებელია ყველანაირი პოზიციის გამოხატვა, მაგრამ ეს უნდა მოხდეს სათანადო ფორმით. ასე რომ აქციის ჩატარება შეიძლება, თუმცა ძალადობა არის ის, რაც დემოკრატიაში თავიდან უნდა ავიცილოთ“.

საქართველოს პარლამენტის თავმჯდომარემ, ირაკლი კობახიძემ ნარკოპოლიტიკის მიმართულებით საკანონმდებლო ცვლილებების განხილვის დაწყება 2 კვირაში დააანონსა. ლიბერალიზაციის მიმართულებით ცვლილებებს მმართველი გუნდის დეპუტატთა ერთი ნაწილი უჭერს მხარეს, თუმცა, მეორე ნაწილი ამის კატეგორიული წინააღმდეგია. 21-საათიან „კურიერში“ ითქვა, რომ „ქართულ ოცნებას“ კანონპროექტის დასამტკიცებლად 76 ხმა სჭირდება და თუ საჭირო ხმებს უმრავლესობის შიგნით ვერ მოაგროვებს, მაშინ მის გასატანად ოპოზიციის მხარდაჭერა დასჭირდება, ამ კონფიგურაციამ კი შესაძლოა სიტუაცია დაძაბოს. „კურიერში“ გაიხსენეს ის დაპირისპირება, რაც ნინია კაკაბაძის „საზოგადოებრივი მაუწყებლის“ სამეურვეო საბჭოს წევრად არჩევის საკითხში, „ქართული ოცნების“ წევრთა ერთი ნაწილისა და „ევროპული საქართველოს“ თანამშრომლობას მოჰყვა. აღინიშნა, რომ მაშინ მმართველი პარტია ლამის დაიშალა და გუნდი ღრმა პოლიტიკურ კრიზისამდე მივიდა. ნარკოპოლიტიკის ჰუმანურობის აუცილებლობაზე დღეს განცხადება მმართველი გუნდის სხვა წარმომადგენლებმაც გააკეთეს. ამ თემაზე საკუთარი პოზიცია საქართველოს პრეზიდენტმაც დააფიქსირა. ოპოზიცია ყველა სახის ნარკოტიკული საშუალების დეკრიმინალიზაციას უჭერს მხარს, თუმცა იმედი არ აქვს, რომ მმართველი პარტია ამ რეფორმას განახორციელებს. „ნაციონალურ მოძრაობასა“ და „ევროპულ საქართველოში“ ამბობენ, რომ „ქართული ოცნება“ ნარკოპოლიტიკის საკითხს პოლიტიკური მიზნებისთვის იყენებს. ორივე საპარლამენტო პარტიამ დღეს ნარკოპოლიტიკასა და ღამის კლუბებში ჩატარებულ სპეცოპერაციებზე არსებული კითხვების გამო, შს მინისტრი გიორგი გახარია პარლამენტში დაიბარა.
ირაკლი კობახიძე: „ჩვენი ამოცანაა, რომ მიმდინარე სესიის ბოლომდე ანუ ივნისის ბოლომდე დავასრულოთ უკვე კანონმდებლობის მიღება. ეს ნიშნავს იმას, რომ უახლოესი 2 კვირის ვადაში უნდა მომზადდეს შესაბამისი კანონპროექტი. მთავარი ამოცანა სწორედ ეს არის, რომ პირველ რიგში, უმრავლესობის შიგნით მოვახერხოთ აზრთა სხვადასხვაობის, მოსაზრებების შეჯერება, შესაბამისად, დავიწყებთ ამაზე აქტიურად მუშაობას“.
აკაკი ზოიძე: „თუ არის პირადი მოხმარება ან მხოლოდ მოხმარება ან პირადი მოხმარების მიზნით მცირე ოდენობის ფლობა, ამ შემთხვევაში ჩამოერთვას ეს ნარკოტიკი. შესაბამისი ადმინისტრაციული სანქციები იქნას მიყენებული იმ შემთხვევაში თუ ეს არის განმეორებითი და გადაიგზავნოს გადარწმუნების და შეფასების კომისიაში, სადაც არის ექიმი, იურისტი, შესაძლოა ეკლესიის წარმომადგენელსაც ვთხოვოთ და სოციალური მუშაკი. შევიყვანოთ ადამიანები, ვისაც აქვთ და ექნებათ უნარი, რომ ძალიან მნიშვნელოვანი როლი შეასრულოს ჩვენი ახალგაზრდების სწორად წარმართვის და სწორად აღზრდის მიმართულებით და ადამიანი თუ არის წამალდამოკიდებული, მაშინ იმას ვუმკურნალოთ, ჩავატაროთ პრევენცია, თუ ადამიანი დგას წამალდამოკიდებულების გზაზე, დასაწყისშია, ცნობისმოყვარეობის მიზნით გასინჯა, მოვატრიალოთ ამ გზიდან. მარიხუანა დეკრიმინალიზებულია დე ფაქტოდ საკონტიტუციო სასამართლოს მიერ, ამაზე საუბარი მოვრჩეთ, გადავდოთ გვერდზე, საუბარია დანარჩენ ყველსა სახის ნარკოტიკულ საშუალებაზე, როგორ ეს არის იმ ქვეყნებში, სადაც დეკრიმინალიზაციის რეფორმა ჩატარდა. შეიძლება ჩემს კოლეგებს არ სჯერათ, რომ ეს კომისია იმუშვებს კარგად, ამიტომ გვაქვს შემოთავზაებული, რომ მინიმუმ ერთი წელი ვაჩვენოთ დემონსტრაცია ამ კომისიის მუშობის შედეგების, მერე, როცა ერთი წელი გავა და კონკრეტული თვალსაჩინო შედეგები გავა არა პორტუგალიის, არამედ საქართველოს მაგალითზე, ყველა, მათ შორის მირიან წიკლაურიც დარწმუნებული იქნება, რომ ეს ესე უნდა გაკეთდეს... დეკრიმინალიზაცია არის გზა, დეკრიმინალიზაცია თვითონ არ ამცირებს მომხმარებელთა რაოდნეობას, დეკრიმინალიზაცია გვაძლევს საშუალებას იმისას, რომ ეს ადამიანები სინათლეზე გამოვიდნენ და მათ მივაწოდოთ სერვისები, არ მგონია რომელიმე კანონპროექტზე ამდენი მტკიცებულებები ყოფილიყო მოტანილი, საერთაშორისო გამოცდილება, ჩვენი გამოცდილება. ჩვენ ძალიან ცოტა კოლეგას აქვს ეს, გაცნობილნი არიან დეტალურ ინფრომაციას ამის თაობაზე, ძალიან ბევრი ჯერ კიდევ კლიშეებით, სტერეოტიპებით, ირაციონალური თუ რაციონალური შიშებით ოპერირებს, მე დიდი იმედი მაქვს, რომ რადგან ჩვენ საბოლოო ვადა გვაქვს დასახული ამ პერიოდში მოხდება მობილიზება“.
ლევან კობერიძე: „ლეგალიზაციას არ ვემხრობი, ვთვლი, რომ დღეს არის ის მდგომარეობა, როდესაც კანონპროექტში ასახული დეკრიმინალიზაცია, პირადი მოხმარებისთვის, ეს არის ის მაქსიმუმი, რაც უნდა გადაიდგას და ვთვლი, რომ დღეს  საქართველო არ არის ლეგალიზებისთვის მზად... ინდივიდუალური დოზის განსაზღვრის შემთხვევაში, ფლობის დროს მოქალქის რამდენჯერმე გაჩერების შემთხვევაში, თუკი მას ექნება ის დოზა, რომელზეც ყველა შეთანხმდება, რომ ეს არ არის სისხლის სამართლის პასუხისმგებლობის დოზა, რამდენჯერმე, მაგალითად, ორჯერ მოქალაქის გაჩერების შემთხვევაში, ჩვენ მზად ვართ, რომ  კანონპროექტში იყოს შეტანილი შემდეგი ცვლილება - ესეთი ადამიანი მოხვდეს, აღიძრას მასზე სისხლის სამართლის საქმე, ოღონდ არ მიეცეს მას შემდგომი მსვლელობა, არამედ, ეს ადამიანი გადამისამართდეს ე.წ. გადარწმუნების კომისიაში, რომლში გამოცხადებაც არის სავალდებულო, ხედვით, რომ ამ ადამიანს  აქვს რეალური სურვილი დაუბრუნდეს სრულფასოვან ცხოვრების წესს, ასეთ შემთხვევაში სისხლის სამართლის საქმე შეწყდება და მოქალაქე დაუბრუნდება ჩვეულებრივ ცხოვრებას, 6 თვის ან 1 წლის განმავლობაში მოხდება ამაზე თვალყურის დევნება, წინააღმდეგ შემთხვევაში თუ ის არ არის ამ პირობებზე თანახმა, მასზე აღიძვრება სისხლის სამართლის საქმე“.
ზვიად ძიძიგური: „წინააღმდეგი ვარ ყოველგვარი დეკრიმინალიზაციის. კონსერვატორებს მიგვაჩნია, რომ ჩვენ არ უნდა გადავდგათ ისეთი ნაბიჯი, რომელიც ნარკომომხმარებლების რაოდენობას გაზრდის, ეს არის დამღუპველი. ჩვენ დავუჭერთ მხარს მხოლოდ ისეთი ტიპის ცვლილებებს ნარკოკანონმდებლობაში, რომელიც გამოიწვევს ნარკომომხმარებლების რაოდენობის შემცირებას და არავითარ შემთხვევაში გაზრდას. თუკი ლიბერალიზაცია ვინმეს წარმოუდგენია ისე, რომ ყველა ასაკის ადამიანს შეეძლოს თავისუფლად წვდომა ნარკოტიკზე, ასეთი სიტუაცია შევქმნათ ქვეყანაში, ჩვენ ეს ასე არ წარმოგვიდგენია“.
გიგა ბუკია: „თუ იქნება მთლიანად ხელმისაწვდომი, იქნება უფრო მეტი მსხვერპლი და არა ნაკლები“.
დიმიტრი ხუნდაძე: „ნარკოპოლიტიკა შესაცვლელია, მაგრამ უნდა იყოს მთავარი მიზანი დასახული, რომ მივიღოთ იმდაგვარი სამართლებრივი რეგულაციები, რომელიც ხელს შეუწყობს ქვეყანაში ნარკოტიკების მომხმარებელთა რიცხვის შემცირებას და არა პირიქით, გაზრდას. ნარკოპოლიტიკა უნდა მივიღოთ ქვეყნის ინტერესებიდან გამომდინარე და არა იმისთვის, რომ ვინმეს გული მოვფხანოთ. კანონპროექტი, რაც არის ინიცირებული, პირველი მოსმენით გასული ჯანდაცვის კომიტეტში, ამ კანონპროექტის უდიდესი ნაწილი შეიცავს ძალიან მაღალ რისკებს. რა თქმა უნდა, იქ არის ღირებული ნაწილიც, ჩანაწერებიც, რომელმაც განვითარება უნდა პოვოს, მაგრამ იმ სახით, რა ფორმითაც არის შემოთავაზებული კანონპროექტი, რა თქმა უნდა, ეს მიუღებელია“.
მირიან წიკლაური: „ხელაღებით დეკრიმინალიზაციის წინააღმდეგი ვარ. შესაძლოა, არ უნდა ვიჭერდეთ მომხმარებლებს, ეს სხვა საკითხია, მაგრამ დეკრიმინალიზაცია ასე ხელაღებით არ უნდა ხდებოდეს, იმიტომ, რომ ამან შეიძლება გამოიწვიოს აფეთქება ნარკომომხმარებლების, რისი წინააღმდეგიც თავისთავად მეც ვარ, თქვენც ხართ და ნებისმიერი, საღად მოაზროვნე მოქალაქეა. მართალი გითხრათ, არ მჯერა, რაღაც გადარწმუნების კომისიის, იმიტომ, რომ მოგეხსენებათ, ეს სერიოზული პრობლემაა და 5 კაცი, რომელიც უნდა იყოს ამ შემადგენლობაში, მე ასე წარმომიდგენია, ასე იყო წარმოდგენილი თავიდან, შესაძლოა მაღალი პროფესიონალი 5 კაცის არსებობა, რომელიც რომელიმე ნარკომანს გადაარწმუნებს, რომ წამალი აღარ გაიკეთოს, ნარკოტიკი აღარ მიიღოს და ის მეორე დღეს გამოსწორდება და კარგად მოიქცევა, მე რატომღაც ეს არ მჯერა“.
შოთა შალელაშვილი: „ჩვენ შაბათს საღამოს შეგვეძლო აქციის ორგანიზატორებისთვის შეგვეთავაზებინა სამუშაო რეჟიმში ფორმატი, სადაც შეგვეძლო გადაგვეჭრა, არ გაგრძელებულიყო, დაგვეკმაყოფილებინა ანდა შეგვექნა რაღაც ჯგუფი, რომელიც ორგანიზატორებთან იმუშვებდა. ჩვენ შეგვეძლო, ჩვენს შს მინსიტრის ბოდიშის მოსახდელად არ ქონოდა საქმე. არ შეიძლება, რადგან აქციები იყო, ამის გამო ვიჩქაროთ და თავპირის მტვრევით მივიღოთ კანონი, ეს ყოვლად დაუშვებელია“.
ეკა ბესელია: „რაც შეეხება ოდენობების თუ სრულად ყველა ტიპის ნარკოტიკის მოხმარების დეკრიმინალიზაციის საკითხს, მე გამიჭირდება დღეს თქვენ გითხრათ, ეს რამდენიმე დღეში გადასაწყვეტი საკითხია, ამ ეტაპზე შესაძლებელია სრული კონსენსუსი თუ არა, იმიტომ, რომ მე ვიცი, რომ აქ არსებობს ორი განსხვავებული მოსაზრება. მე მოსწრებადი მგონია, რომ ამ ეტაპზევე ეს გადაწყვეტილებები, სადაც შეთანხმება მიღწეულია, იქ მივიღოთ და რაზეც არ არის შეთანხმება, ეს დისკუსია გაიხსნება ახლა საჯაროდ, რაც აქამდე დახურულ ფორმატში მიმდინარეობს და საჯაროდ გამოჩნდება“.
ზურაბ ჭიაბერაშვილი: „საპარლამენტო უმრავლესობა, რომ იყოს დამოუკიდებელი პოლიტიკური გუნდი და არა ივანიშვილის ხუშტურების მიხედვით მოქმედი, მაშინ, პირველ რიგში ის უნდა იბარებდეს შს მინისტრს და საჯარო მოსმენაზე პასუხს უნდა სთხოვდეს, თუ რამ გამოიწვია მოქალაქეების მიმართ ასეთი ძალადობა პარასკევს საღამოს ან რატომ მართავს სუს-ი და შსს ძალადობრივ, პრორუსულ, ფაშისტურ ჯგუფებს. ხოლო, რაც შეეხება სხვადასხვა მიმართულებით პოლიტიკის ჩამოყალიბებას, მათ შორის ნარკოპოლიტიკას, აქ ცალსახაა ერთი რამ, რომ  დღეს შსს არაეფექტურია ნარკორეალიზატორებთან ბრძოლის საქმეში და ესეთი ძალადობრივი შოუების დადგმით ის  ცდილიობს დაფაროს თავისი არაკომპეტენტურობა და უმოქმედობა... აუცილებელია ძალიან მკაფიოდ განსაზღვრა ერთი მხრივ, კანონის ფარგლებში, მაგრამ ცივილიზებული მეთოდებით და სწორი მეთოდებით, როგორ ვებრძოლოთ ნარკორეალიზატორებს, მაგრამ ამავდროულად ასამოქმედებელია ჯანდაცვის და სარეაბილიტაციო კურსები არსებული მომხმარებლებისათვის, რომ ეს ადამიანები იყვნენ არა კრიმინალური და ორგანიზებული დანაშაულის ნაწილი, არამედ ისინი გამოვგლიჯოთ ხელიდან ამ სივრცეს“.
თინათინ ბოკუჩავა: „პოლიტიკური მზაობა არ არსებობს იმის, რომ რეალურად მოხდეს ნარკოპოლიტიკის ლიბერალიზაცია, იმიტომ, რომ ამ ხელისუფლებას ეს სჭირდება საკუთარი პოლიტიკური მიზნებისთვის, იმისთვის, რომ ხალხი მართოს იმ ხისტი ნარკოპოლიტიკით, რაც დღეს ჩვენ გვაქვს ქვეყანაში. გუშინ, კრიზისის ფონზე, განმუხტვის მიზნით მოუწია გახარიას ამ დაპირების გაცემა, მაგრამ ახლა ჩვენ, ჩვენის მხრივ, როგორც  საკანონმდებლო ორგანოს წარმომადგენლები უნდა ვეცადოთ, რომ ეს დაპირება არ დარჩეს აუსრულებელი. დარწმუნებული ვარ, რომ აქციის მონაწილეებსაც იგივე მიზანი აქვთ, რომ ეს არ დარჩეს, დაპირება დაპირებად“.
რომან გოცირიძე: „ჩვენ ვემხრობით ნარკომომხმარებელთან დამოკიდებულების ჰუმანიზაციას. ვემხრობით იმას, რომ მომხმარებელი, მსუბუქი ნარკოტიკის მომხმარებელი არ იყოს საპატიმროში გამომწყვდეული და უმკაცრესად უნდა იყოს დასჯილი გამავრცელებელი და მათზე ხელის დამფარებლები, როგორც ხდება სამწუხაროდ დღეს, ამ პროცესებს თუ ჩვენ კარგად დავაკვირდებით“. 
კახა კალაძე: „მუშაობა დაწყებული აქვს პარლამენტს ამ მიმართულებით. გუნდშიც მიმდინარეობს მსჯელობა. იყო აზრთა სხვადასხვაობა, არის გარკვეულ მიმართულებებზე აზრთა სხვადასხვაობა, თუმცა მგონია, რომ შესაძლებელი იქნება შეჯერება, რომ ის არსებული ნარკოპოლიტიკა, რომელიც მე მგონია და არა მხოლოდ მე, ჩვენ ყველას გვგონია, რომ პრობლემას წარმოადგენს, შეიცვალოს. ნარკოპოლიტიკა არის სერიოზული პრობლემა ჩვენი ქვეყნისთვის, ქვეყანაში მცხოვრები ადამიანებისთვის, ზოგადად, სახელმწიფო კი არ უნდა სჯიდეს, არამედ უნდა იცავდეს ადამიანებს თუნდაც ნარკოტიკებისგან. ჩვენ ყველა ერთად უნდა ვებრძოდეთ ნარკორეალიზატორებს, ნარკოტრეფიკს და მე დარწმუნებული ვარ, რომ ამ ბრძოლაში ძალიან ბევრი ახალგაზრდა, ბევრი ადამიანი ჩაერთვება“.
სოზარ სუბარი: „როდესაც ვლაპარაკობთ რეპრესიულ ნარკოპოლიტიკაზე, უნდა ითქვას, რომ გარკვეული ცვლილებები ამ მხრივ, 2012 წლიდან მოყოლებული დღემდე განხორციელდა და არცთუ ცოტა ცვლილებები სწორედ ლიბერალიზაციის კუთხით, თუმცა, ძალიან კარგად გვესმის, რომ ეს არ არის საკმარისი... მიზანი არის, რომ რაც შეიძლება ნაკლები იყოს ნარკოტიკების მოხმარება, რაც შეიძლება ნაკლები იყოს მსხვერპლი ნარკოტიკების მოხმარებისგან. უბრალოდ, განსხვავება არის სხვა რამეში. განსხვავება არის იმაში, რომ ადამიანების ზოგი ნაწილი ფიქრობს, რომ ლიბერალიზაციამ შეიძლება უარესი შედეგი მოგვიტანოს, ზოგი პირიქით ფიქრობს, რომ ამ ლიბერალიზაციის არარსებობის გამო ადამიანები იყენებენ უფრო მძიმე ნარკოტიკებს. დღევანდელი მიდგომით შედეგი არ გამოდის, ამიტომაც მე დიდი ხანია ნათქვამი მაქვს, რომ მე ამ შემთხვევაში ვენდობი იმ გუნდს, რომლებიც ამბობენ, რომ ლიბერალური მიდგომით ისინი დადებენ უკეთეს შედეგს ჩვენი ქვეყნისთვის“.
მიხეილ გიორგაძე: „რაც დაადასტურა, როგორც ქალაქის მერმა, ისე პრემიერმა, მომხმარებლების მიმართ პოლიტიკა ბევრად უფრო ლიბერალური უნდა იყოს. თუმცა, მე ვფიქრობ, რომ ჩვენ ყველა ვთანხმდებით იმაზე, რომ ნარკომოვაჭრეებთან, ნარკორეალიზატორებთან სახელმწიფო იქნება მტკიცე და შეუპოვარი და ეს ჩვენი ერთობლივი ბრძოლის საგანი გახლავთ“.
მამუკა ბახტაძე: „ადამიანები, რომლებიც არიან მომხმარებლები ნარკოტიკების, საჭიროა მაქსიმალურად ჰუმანური მიდგომა. ისინი ჩვენი მოქალაქეები არიან. სახელმწიფო უნდა ზრუნავდეს მათზე და ჩვენ გვაქვს ახალი სტანდარტი ამ კუთხით დასამკვიდრებელი, მაგრამ რაც შეეხება ნარკოტიკული ნივთიერების რეალიზაციას და რეალიზატორებს, აქ, ბუნებრივია, კანონი იქნება ძალიან პრინციპული“.
მიხეილ ჯანელიძე: „არის მზაობა, რომ ამ საკითხზე გაიმართოს ფართომასშტაბიანი მსჯელობა ყველა დაინტერესებული მხარის ჩართულობით და ჩვენ უნდა დაველოდოთ ამ მსჯელობის, განხილვების შედეგებს და უნდა იქნას მიღებული ის გადაწყვეტილებები, რომლებიც მთელი საზოგადოებისთვის იქნება მისაღები“.
გიორგი მარგველაშვილი: „მარტივად გეტყვით ორ მომენტს - პირველი, არაერთხელ ხაზი გამისვამს იმისთვის, რომ ნარკოპოლიტიკა ქვეყანაში უნდა იყოს ბევრად უფრო ლიბერალური. ჩვენ ვნახეთ, რომ 8 ადამიანი არის დაკავებული ნარკორეალიზაციის ბრალდებით. ბრალდების შინაარსი რა არის, გვესმის ხომ და თუ ეს ბრალდება დამტკიცდა, ისინი არიან ქუჩის დილერები, გამყიდველები. ამ შემთხვევაშიც და ყველა სხვა შემთხვევაშიც, ნარკოტიკთან ბრძოლა უნდა წარმოებდეს არა დილერიდან მომხმარებელზე, არამედ დილერიდან ორგანიზატორზე, შემომტანზე და ზევით“.

[bookmark: _Toc514135923]დ) უშიშროების საბჭოს სხდომიდან გამოსულმა პრეზიდენტმა, პრემიერმინისტრმა, შს მინისტრმა და პარლამენტის თავმჯდომარემ ნარკოპოლიტიკასთან დაკავშირებით გააკეთეს განცხადებები 
მიუხედავად იმისა, რომ უშიშროების საბჭოს 14 მაისის სხდომის მთავარი თემა ნარკოპოლიტიკა და ბოლო დღეების განმავლობაში განვითარებული მოვლენები არ იყო, შეხვედრიდან გამოსულ უმაღლესი თანამდებობის პირებს ჟურნალისტებმა კითხვები ძირითადად მაინც ამ საკითხებზე დაუსვეს. განცხადებები გააკეთეს პრეზიდენტმა, პრემიერმინისტრმა, შს მინისტრმა და პარლამენტის თავმჯდომარემ.
გიორგი მარგველაშვილი: „ნარკოპოლიტიკა უნდა იყოს უფრო ჰუმანური, რა მიმართულებითაც უკვე გადადგმულია ნაბიჯი. ჩვენ ვივიწყებთ იმ ფაქტს, რომ პარლამენტში დევს კანონპროექტი და ახლა თქვენი შეკითხვითაც და რეალურად იმ დისკუსიითაც, რასაც მთელი დღის განმავლობაში ვუსმენთ, ჩვენ უკვე მიღწეულ საკითხს, რომ პარლამენტში დევს კანონპროექტი, ამას გვერდზე ვწევთ და ვიწყებთ სხვა რაღაცაზე საუბარს, ეს არასწორი მგონია“.
გიორგი კვირიკაშვილი: „უშიშროების საბჭოს სხდომაზე ეს საკითხი არ განხილულა. ორიოდე სიტყვით მინდა შევეხო გასული 2 დღის მოვლენებს. მინდა კიდევ ერთხელ ვთქვა, რომ ჩვენს ხელისუფლებას და ჩვენს მოსახლეობას შორის კედელი არ არსებობს. ჩვენ არასოდეს ვიკავებთ თავს ჩვენს ახლაგაზრდობასთან საუბრისგან და გუშინდელი დღე იყო კიდევ ერთი დადასტურება ჩვენი ხელისუფლების ადამიანური ბუნების. ჩვენ, ქუჩებში ვიხილეთ გუშინ და გუშინწინ სამართალდამცველები, პოლიცია, რომელიც ყველაფერს აკეთებდა იმისათვის, რომ ჩვენი მოქალაქეების უსაფრთხოება დაეცვათ, დაეცვათ მომიტინგეები. ვიხილეთ პოლიცია და სამართალდამცველი უწყებები მთლიანად, რომლებიც ემსახურებოდნენ საქართველოს და არა ერთ პოლიტიკურ ძალას და მის ინტერესს. ნარკოპოლიტიკას რაც შეეხება, გუშინ იყო ამაზე საუბარი და დაპირებებიც იქნა გაცემული, რომ უახლოესი კვირების განმავლობაში, უახლოეს პერიოდში უკვე საბოლოო ვერსია იქნება გატანილი პარლამენტში, რომელიც ითვალისწინებს, ერთი მხრივ მნიშვნელოვან ლიბერალიზაციას და გაცილებით უფრო ჰუმანურ დამოკიდებულებას, მათ შორის სამედიცინო სერვისებით შევსებას, შესაბამისი ფსიქო-სოციალური რეაბილიტაციის კომისიების ჩამოყალიბებას მომხმარებლების მიმართ. ასევე, ძალიან მკაცრ მიდგომას ნარკორეალიზატორიების და ნარკოტრაფიკის მიმართ, რასაც სახელმწიფო ვერასოდეს შეეგუება. გადაწყვეტილებები, რომლებიც იქნა მიღებული გუშინ კონკრეტულად მინისტრ გახარიას მხრიდან, ეს იყო ოპტიმალური გადაწყვეტილება იმ ვითარებაში, რომელშიც ჩვენ ვიმყოფებოდით“.
ირაკლი კობახიძე: „ვაგრძელებთ მუშაობას შესაბამის კანონპოექტთან დაკავშირებით. მართალია, არსებობს აზრთა სხვდასხვაობა გუნდის წევრებს შორის, უმრავლესობის წევრებს შორის, თუმცა არსებობს ასევე რესურსი იმისათვის, რომ შეჯერდეს პოზიციები. ჩვენ გვინდა, რომ თვის ბოლომდე, უახლოესი 2 კვირის განმავლობაში უკვე მოვამზადოთ კანონპროექტი, დავაინიციროთ შესაბამისი კანონპროექტი, რაც გახდება იმის წინაპირობა, რომ ჩვენ სესიის ბოლომდე, ივნისის ბოლომდე უკვე მოვახერხებთ კანონპროექტის საბოლოოდ მიღებას. ჩვენ გვაქვს ძალიან მკაფიო ხედვა, ზოგადი პრინციპები, მთავარი ამოცანა არის ის, რომ შემცირდეს ნარკომოხმარება.
ჟურნალისტი: რას ფიქრობთ მარიხუანას ლეგალიზებაზე?
ირაკლი კობახიძე: ესეც არის ნარკოპოლიტიკის შემდაგენელი ნაწილი, ყველა საკითხთან დაკავშირებით უნდა ვიმსჯელოთ, არ იქნება სწორი დღეს რაიმე პოზიციის დაფიქსირება“.
გიორგი გახარია: „ერთმნიშვნელოვნად ვამბობთ, რომ ნარკორეალიზაცია და გავრცელება იქნება უმკაცრესად დასჯადი. მე ერთხელ ვთქვი დღეს და კიდევ ერთხელ გავიმეორებ, რომ ვერავინ, ვერასოდეს შსს-ს ვერ შეუზღუდავს არეალებს, სად უნდა იმოქმედოს ან სად არ უნდა იმოქმედოს ან როგორი ფორმით უნდა იმოქმედოს, როდესაც საქმე ეხება ნარკორეალიზაციას. რაც შეეხება სხვა ყველაფერს, მოხმარების ნაწილს, იქ ჩვენ უკვე გაკეთებული გვაქვს ბევრი სერიოზული ნაბიჯი ჰუმანურობის ხარისხის გაზრდის მიმართულებით. სხვადასხვაა და ეს ის ფორმატია, რომლებიც არის იუსტიციის სამინისტროში, რომელზეც ბევრი ვმუშაობთ ხომ? რა დონეზე შევძლებთ შორს წასვლას, ეს არის ჩვენთვის იმ შეთანხმებების საფუძველი, რომელზეც ამ მოლაპარაკების პერიოდში იქნება საუბარი. ჩვენი პოზიცია არის რომ მოხმარების ნაწილი, რა თქმა უნდა, უნდა იყოს უფრო ჰუმანური, ამ პოზიციას ჩვენ დავიცავთ. სხვების აზრებსაც გავითვალისწინებთ“.
რაც შეეხება უშუალოდ უშიშროების საბჭოს დღევანდელის სხდომის დღისწესრიგს, ნატოს ბრიუსელის სამიტის მოსამზადებელი სამუშაოები იყო მთავარი თემა, რის გამოც ხელისუფლების წარმომადგენლები შეიკრიბნენ. მათ ასევე, განიხილეს თავდაცვის რეფორმის მიმდინარეობა და რეგიონში არსებული გამოწვევები უსაფრთხოების მიმართულებით. 
გიორგი მარგველაშვილი: „საქართველო ასოცირებული ქვეყნებიდან მოწინავე ქვეყაანაა ნატოსთან მიმართებაში და ამ თვალსაზრისით საქართველოს პროგრესი უნდა გამოიხატოს შესაბამის ნაბიჯებში, რომელიც მიგვყვანს წევრობამდე. საქართველოს პრეზიდენტი სამიტზე ითხოვს ნატოს წევრობის გზაზე საქართველოს პროგრესის ადეკვატურ დაფიქსირებას და პროგრესი რომ არსებობს, ეს ერთმნიშვნელოვანია და ყველა ნატოს წევრი ქვეყანა მას აღიარებს. ის, რანაირად დაფიქსირდეს საქართველოს პროგრესი და რანაირად ნატოსკენ მიმავალ გზაზე ჩვენ წინ გადავდგათ ნაბიჯი ამ სამიტზე, ამის თაობაზე ჩამოვყალიბდით, მაგრამ ერთი კიდევ მნიშვნელოვანი მომენტია, რომ ფაქტობრივად, ჩვენ, სამიტამდე, 26 მაისი გვაძლევს ძალიან მნიშვნელოვან პლათფორმას იმისათვის, რომ ჩვენი პოზიცია ერთობლივად დავაფიქსიროთ ამ თარიღზე, იმიტომ, რომ საქართველოში იქნება ფაქტობრივად ნატოს და ყველა მაღალი ხარისხის დელეგაციები ამ მიმართულებით. ეს საინტერესო სამუშაო პლათფორმას გვაძლევს... განვიხილეთ პროგრესი თავდაცვის სისტემაში და ის რეფორმები, რომლებსც მე ჩემს საპარლამენტო გამოსვლაშიც და არაერთხელ ნამდვილად მხარი დავუჭირე იმ პროგრესს, რომელიც არის თავდაცვის უწყებაში და ამაზეც ვისაუბრეთ დეტალურად. თავდაცვის მინისტრმა გაგვანდო ამ მიმართულებით მიმდინარე პროცესები“.
გიორგი კვირიკაშვილი: „ჩვენი ყველას ინტერესია, რომ საქართველოს პროგრესი ამ გზაზე იყოს შესაბამისად აღნიშნული. კონკრეტულად, საუბარი იყო თუ როგორ უნდა იყოს, რა ფორმით უნდა იყოს აღნიშნული, რომ ამ გადაწყვეტილებამ მაქსიმალურად დაგვაახლოვოს ნატოს წევრობასთან, რაც არის ჩვენი საბოლოო მიზანი. ამისთვის არსებობს რამდენიმე ვერსია და ამ ვერსიებზე გვქონდა საუბარი. ასევე, გვქონდა საუბარი რეგიონში უსაფრთხოების დღევანდელ სურათზე, ბუნებრივია, რუსეთის ოკუპაციაზე გვქონდა საუბარი, ასევე რეგიონში მიმდინარე სხვა მოვლენებზე, მოვისმინეთ შესაბამისი უწყებების ინფორმაცია და გვქონდა მსჯელობა, თუ საქართველომ რა ნაბიჯები უნდა გადადგას უსაფრთხოებისა და სტაბილურობისათვის ჩვენს ქვეყანაში“.
ირაკლი კობახიძე: „გვქონდა საინტერესო დისკუსია უშიშროების საბჭოს ფორმატში ქვეყნის თავდაცვასა და უსაფრთხოებასთან დაკავშირებულ საკითხებთან დაკავშირებით, მათ შორის, შევეხეთ ნატოს სამიტს და ვსაუბრობდით ჩვენს პერსპექტივებზე. ჩვენთვის ძალიან მნიშვნელოვანი არის ჩვენი პროგრესის აღნიშვნა ამ მიმართულებით. ასევე, გვქონდა საუბარი თავდაცვის სფეროში განსახორციელებელ რეფორმებზე, მოვისმინეთ ამ კუთხით თავდაცვის მინისტრის მოხსენება და შედგა დისკუსია და გვქონდა საუბარი ზოგადად, რეგიონში არსებულ უსაფრთხოების მდგომარეობასთან დაკავშირებით“.
მიხეილ ჯანელიძე: „ჩვენი მოლოდინი არის, რომ საქართველოს პროგრესი ნატოში ინტეგრაციის წევრობის გზაზე იქნება დაფიქსირებული. შესაბამისად, ნატოს სამიტზე საქართველო იქნება წარმოდგენილი შესაბამის ფორმატებში და რა თქმა უნდა, ჩვენ ყველა იმ ინსტრუმენტს, რომელიც საქართველოს დღეს აქვს, იყენებს ეფექტურად“.
დავით რაქვიაშვილი: „შეხვედრა განსაკუთრებით საინტერესო იყო იმ ფონზე, რომ ყველას ესმის, რომ საქართველოს გარშემო უსაფრთხოების გარემო არის შეცვლილი, ამ ვითარებაში საქართველოს ესაჭიროება უფრო მეტი მხარდაჭერა პარტნიორების მხრიდან. იმისდა მიუხედავად, რამდენად აქტიურად მუშაობს დღეს ხელისუფლება, კიდევ უფრო მეტი არის საჭირო იმისთვის, რომ ჩვენი უსაფრთხოება იყოს უზრუნველყოფილი“.

21-საათიან „კურიერში“ ითქვა, რომ სამდღიანი ბატალიების შედეგად ყველაზე წამგებიან პოზიციაში პრემიერი და თბილისის მერი აღმოჩდნენ - გიორგი კვირიკაშვილისა და კახი კალაძის ძალისხმევა აქციის დასაშლელად და მოლაპარაკებების დასაწყებად საკმარისი არ აღმოჩნდა. ქუჩაში გამოყვანილი წყლის ჭავლსატყორცნი მანქანებისა და ცრემლსადენი გაზის კაფსულებით შეიარაღებული სპეცრაზმელების გამო დღეს პრეზიდენტმა მთავრობა კიდევ ერთხელ გააკრიტიკა. ის, რაც თბილისში ხდებოდა, გიორგი მარგველაშვილისთვის პოლიტიკური და ადმინისტრაციული კრახია. დღეს პრეზიდენტმა ძალოვანებს უთხრა, რომ ნარკორეალიზატორები არა კლუბებში, არამედ ზემოთ უნდა ეძებონ. გიორგი მარგველაშვილს მალევე გამოეხმაურა მმართველი გუნდი. საპარლამენტო უმრავლესობის შეფასებით, პრეზიდენტის ბრალდებები არაადეკვატურია. „ქართულ ოცნებაში“ ამბობენ იმასაც, რომ მარგველაშვილი არ ფლობს სათანადო ინფორმაციას ნარკობიზნესზე და შესაბამისად, მისი პრეტენზიებიც უსაფუძვლოა. საპარლამენტო ოპოზიციისთვის ამ ისტორიაში ყველაზე მნიშვნელოვანი ბერა ივანიშვილის ახალი კლიპია. მათი თქმით, სწორედ ამ ვიდეოს გამოსვლის შემდეგ წავიდა დათმობაზე მთავრობა. „ოცნების“ პოლიტიკური ოპონენტები ამბობენ, რომ ქვეყანა კლიპებით იმართება და დირექტივებს მთავრობა ბიძინა ივანიშვილის შვილის გარეპილი სტრიქონებიდან კითხულობს. ოპოზიციის კრიტიკის მიზეზი ახალგაზრდების აქციის პარალელურად მიმდინარე კონტრაქციებიც გახდა. არსებობს ვარაუდი, რომ ეს ჯგუფი ხელისუფლების კარნახით მოქმედებდა. არასპარლამენტო ოპოზიციაში ამბობენ, რომ თბილისში განვითარებულ პროცესებზე პასუხისმგებლობა მთავრობამ უნდა აიღოს. პოლიტიკური ძალები დაგვიანებული რეაქციის გამო პრეზიდენტსაც აკრიტიკებენ. პარასკევის სპეცოპერაციის გამოძიებასა და იმ პირების დასჯას ითხოვენ არასამთავრობოები, რომლებმაც თავიანთ უფლებამოსილებას გადააჭარბეს. აქციასა და ბოლო დროს გამართულ მოვლენებს გამოეხმაურა მიხეილ სააკაშვილი. ის განსაკუთრებით აპროტესტებს იმას, რომ ხელისუფლების მაღალჩინოსნები და მმართველი გუნდი ხშირად ბერა ივანშვილის  სიმღერების გზავნილების მიხედვით მოქმედებს. სააკაშვილი დღესვე გამოეხმაურა ნარკოდანაშაულის წინააღმდეგ ბრძოლას და განაცხადა, რომ შეუძლებელია ხელისუფლების ზედა ეშელონებში არ ჰყავდეთ მფარველები ნარკორეალიზატორებს. მისი თქმით, რომ არ ყოფილიყო ხელისუფლების ნება, მაშინ საქართველოში ნარკოტიკების ბრუნვა ასე არ გაიზრდებოდა.
გიორგი მარგველაშვილი: „ნარკოტიკთან ბრძოლა უნდა წარმოებდეს არა დილერიდან მომხმარებელზე, არამედ დილერიდან ორგანიზატორზე, შემომტანზე და ზევით. ამ დღეების განმავლობაში, ჩვენ ვნახეთ როგორც პოლიტიკური ისე ადმინისტრაციული ქმედებების სრული კრახი და შეცდომების მთელი წყება, რომელიც დაიწყო ამ რეიდით თუ სპეცოპერაციით და შემდეგაც გრძელდებოდა“.
გია ვოლსკი: „პრეზიდენტის განცხადება არის არაადეკვატური, ისევე, როგორც თვითონ არის არაადეკვატური. ზედა ეშელონებში უნდა ვეძებოთ ნიშნავს, რომ ზედა ეშელონებს უპირისპირდები ისე, რომ არ იცი არაფერი, როგორც ყოველთვის, იმ საკითხებთან დაკავშირებით, რასაც ნარკოტიკების წინააღმდეგ ბრძოლა ჰქვია“.
ხატია დეკანოიძე: „ქვეყანა იმართება კლიპების, ბერას გზავნილების მეშვეობით, ბიძინა ივანიშვილის კლანური და ოჯახური არაფორმალური მმართველობით. პარასკევის აქცია იყო ბერას მითითება და რასაკვირველია, შემდეგ უკვე აქციაზე გამოსულ ახალგაზრდებს ხელისუფლებამ ჩვეულებრივად თავისი რამდენიმეწლიანი პრაქტიკა დაუპირისპირა, როდესაც ნეონაცისტური, ფაშისტური ჯგუფები შეკრიბა და შემდეგ მიუქსია აქციაზე გასულ ახალგაზრდებს. ბერას კლიპის შემდეგ გახარია მივიდა და რეალურად დაიწყო ნარკოპოლიიკაზე საუბარი და ასევე, დააშინა აქციის მონაწილეები, რომ ისინი ვერ გაუმკლავდებოდნენ იმ ძალას, რომელიც მათვე გამოიყვანეს“.
ოთარ კახიძე: „არაფერი ამაზე უარესი სახელმწიფოს მართვისთვის, არ შეიძლება იყოს, ვიდრე არაფორმალური მმართველის ოჯახის წევრის დღის წესრიგით ქვეყნის პოლიტიკის წარმართვა. არ შეიძლება ბერას განცხადებებზე იყოს დამოკიდებული, როგორ იმოქმედებს შსს, ვის გაათავისუფლებს სასამართლო და რა კანონებს მიიღებს პარლამენტი“.
ბაჩუკი ქარდავა: „დამარცხდა კვირიკაშვილი, რომელიც ძალიან უნიათო გამოჩნდა. ჩემი აზრით, დამარცხდა კახი კალაძე, რომელიც ყველამ იცის, რომ მფარველობდა ამ კლუბებს. არანაირი ნარკორეალიზატორები დაკავებულები არ არიან, მაგრამ ბიძინა ივანიშვილმა მინდა ერთი რამ ნათლად გაიგოს და იცოდეს, რომ როდესაც სუს-ის მეშვეობით ასეთი დაპირისპირების პროვოცირებას ახდენ რუსთაველის გამზირზე, ეს შეიძლება ერთ მშვენიერ დღეს ძალიან ცუდად დასრულდეს“.
გიორგი ვაშაძე: „რა ნარკოტიკები, რის ნარკოტიკები, რა ნარკოტიკების ლეგალიზება, საერთოდ ამ მოთხოვნით არ მისულა იქ ბევრი ახალგაზრდა, ამას აბსოლუტურად ღიად აფიქსირებდნენ. ამიტომ, მთავარი საკითხია ხელისუფლებამ პასუხი უნდა გასცეს, რატომ იძალადა 12 მაისს, რატომ შევარდა ღამის კლუბებში, რატომ გამოათრია იქიდან საქართველოს თუ უცხოეთის მოქალაქეები. რაც შეეხება პრეზიდენტის განცხადებას, კიდევ ერთხელ, ვფიქრობ, რომ ჩვენ ვნახეთ უსახური პრეზიდენტი, რომელიც აბსოლიტურად დაემალა პროცესს და ჩირგვებში დაიმალა“. 
თამარ კორძაია: „სამწუხაროდ, პრეზიდენტმა ყველაზე გვიან გაკეთა განცხადება ასეთი მასობრივი აქციების დროს და მე ვფიქრობ, ვალდებული იყო ისიც, როგორც პირდაპირ არჩეული ქვეყნის უმაღლესი პირი, აქამდე გამოხმაურებოდა მიმდინარე მოვლენებს. სამი დღის განმავლობაში ისინი ითხოვდნენ დაიჭირონ სწორედ ის ადამიანები, ვინც მფარველობს ნარკობიზნესს საქართველოში და პრეზიდენტმა სამი დღის შემდეგ დაადასტურა, რომ ეს მოთხოვნა არსებობდა“.
ეკა გიგაური: „ჩვენ, მთელი ღამის განმავლობაში ვხედავდით, რომ ფაქტიურად პირდაპირ ეთერში ხდებოდა კონკრეტული პირების დაკავება უმიზეზოდ და მნიშვნელოვანია, რომ ამ პოლიციელებთან მიმართებაში დაიწყოს გამოძიება. რა თქმა უნდა, ძალიან მკაცრი ბრძოლა უნდა იყოს ნარკორეალიზატორებთან მიმართებაში, თუმცა როდესაც საქმე ეხება ნარკოტიკების მომხმარებლებს, ამ შემთხვევაში მნიშვნელოვანია, ეს დისკუსია კი არ იწელებოდეს თვეების განმავლობაში, არამედ სახელმწიფოს ქონდეს ჩამოყალიბებული პოზიცია“.
გიორგი მშვენიერაძე: „ეს არ არის კოლუმბია, სადაც მთაში შეიარაღებული ჯარისკაცები ყავთ ნარკოდილერებს და სჭირდება სახელმწიფოს მიერ ჯარის მობილიზება იქ სპეცოპერაციის ჩატარებას. საუბარი იყო აბსოლუტურად მშვიდობიან ადამიანებზე, რომლებიც კლუბში იყვნენ საცეკვაოდ მისულები და იქ კიდეც რომ ყოფილიყო 1-2 ნარკოდილერი, მაგრამ ესეთი არ აღმოჩნდა გამოძიების შედეგად როგორც ვხედავთ, იქ დაკავებას არ სჭირდება შაშხანებით შეიარაღებული ასეულობით ადამიანი“.
მიხეილ სააკაშვილი: „ქვეყანა არ შეიძლება იმართებოდეს ერთი ოჯახის კაპრიზებით. ბერა რაღაცას წაიმღერებს და უკანა თათებზე დგას მთელი სახელმწიფო აპარატი. მთელი პოლიცია, ე.წ. მინისტრები, ე.წ. პრემიერმინისტრი და ყველას ყურები აქვს დაცქვეტილი, აბა, ბერამ მორიგი რა ავადმყოფური იმღერა. ეს ბერა კი არ არის, ეს არის ივანიშვილი. ეს არის სწორედ ის ოლიგარქი, რომელიც ურჩხულივით მოაჯდა თავს და ახრჩობს თავისი მარწუხებით საქართველოს, მათ შორის საქართველოს ახალგაზრდობას... საქართველოში მასობრივად შემოდის ნარკოტიკები და საქართველოში ამას ყველაფერს მფარველობს უმაღლესი სამთავრობო დონე და ამასთან პირდაპირ არის დაკავშირებული ივანიშვილი და მასთან დაახლოებული პირები. ამაში მე საერთოდ ეჭვი არ მეპარება. შეუძლებელია თუ ამას არ მფარველობენ, ასეთი მასშტაბის გავრცელება მოიპოვოს ნარკოტიკმა. ამის ჩაკეტვა შეიძლება ორ წუთში. ნარკოტიკებთან ბრძოლას არაფერი აქვს საერთო გასართობად წასული ახალგაზრდების დარბევასთან. ნარკოტიკებთან ბრძოლა ძალიან ადვილია. ყველამ იცის ყველა ბარიგის სახელი და გვარი. ერთ წუთში  გადაკეტავენ საზღვრის არხებს. მე მაქვს ამის დიდი გამოცდილება, როგორ არ უნდა შემოუშვა ნარკოტიკები ქვეყანაში, ეს არის ადვილი გასაკეთებელი. ისინი არამარტო ამას არ აკეთებენ, ისინი ხელს უწყობენ, რომ ნარკოტიკები შემოვიდეს ქვეყანაში. ის, რაც გააკეთეს იყო დემონსტრაცია იმისი, რომ თუ ვინმე ხმას ამოიღებს ძალმომრეობის წინააღმდეგ, ჩვენ გვაქვს მეთოდები, როგორ დაგარბიოთ, მათ შორის ჯიბის ფაშისტების მეშვეობით. წლევანდელი წელიწადი არის ივანიშვილის დიდი, საზიზღარი ექსპერიმენტის დასრულების წელი საქართველოში. იმხელა გამოცდილება მივიღეთ ბოლო წლებში, იმდენად ყველას თვალები აეხილა რასთან გვაქვს საქმე, რომ მისი მცდელობა, მოგვახვიოს თავს, რომ თუ მომეკარებით, ქუჩაში იქნება ძალადობა და ა.შ. ეს არსად არ მოხდება, არაფერი არ იქნება. ყოველგვარი ამბიციების გარეშე, დაყავი და იბატონე არ უნდა დაგვემართოს, არ უნდა ავცდეთ მთავარ მიზანს და მთავარი მიზანია, რომ საქართველოს მტერი არის ივანიშვილი, ივანიშვილს უნდა საქართველოს მოსპობა და დანგრევა, ივანიშვილი ძარცვავს საქართველოს, ივანიშვილმა მიიყვანა საქართველო უკიდურეს გაჭირვებამდე და უბედურებამდე, ივანიშვილი ცდილობს საქართველო გადააგვაროს. ჩვენ ამას უნდა დავუსვათ წერტილი და საქართველო გადავარჩინოთ. ის, რომ ივანიშვილი არის დღეს ხელისუფლებაში, ეს არის მათ შორის ჩემს მიერ დაშვებული პირადი შეცდომების შედეგი და მე დავბრუნდები იმისთვის, რომ გამოვასწორო ჩემს მიერ დაშვებული შეცდომები. მე არ მივცემ საშუალებას ბიძინა ივანიშვილს, გაანადგუროს და გადააგვარის ქართველი ხალხი, მე არ დავტოვებ ჩემს ხალხს ამ განსაცდელში, ამ მძარცველების და ამ ძალიან საშიში კრიმინალის ხელში“.

[bookmark: _Toc514135925]ვ) გამოხმაურება, რომელიც ბერა ივანიშვილის ახალ კლიპს მოჰყვა („კურიერი“, დღის გამოშვებები)
„კურიერის“ დღის გამოშვებებში დაისვა კითხვა - უკავშირდება თუ არა შს მინისტრის განცხადება ნარკოპოლიტიკის ლიბერალიზაციასთან დაკავშირებით და შემდგომ დაწყებული მოლაპარაკებები, ბერა ივანიშვილის გუშინ გავრცელებულ ახალ მუსიკალურ კლიპს. მმართველ გუნდში ამგვარ შესაძლებლობას გამორიცხავენ და ამბობენ, რომ ნარკოპოლიტიკის ცვლილებაზე გუნდში მუშაობა ისედაც დიდი ხანია მიმდინარეობს. ოპოზციაში კი ბერას კიდევ რამდენიმე კლიპს იხსენებენ და ამბობენ, რომ  სახელმწიფო ინსტიტუტებს სწორედ ივანიშვილის ოჯახის წევრებზე აქვთ სწორება. 
„ლეიბორისტული პარტიის“ ლიდერის თქმით, ყოფილი პრემიერმინისტრის ვაჟის მიერ გავრცელებული ახალი კლიპი ქვეყანაში ნარკოტიკებით ვაჭრობის ლეგალიზებას ისახავს მიზნად. შალვა ნათელაშვილი აცხადებს, რომ ივანიშვილის ოჯახი ახალი ბიზნესის წამოწყებას გეგმავს და „ლეიბორისტული პარტია“ ამას არ დაუშვებს. 
სოზარ სუბარი: „ბერა ივანიშვილი არის ახალგაზრდა კაცი, ხელოვანი, რომელსაც აქვს გამოხატვის თავის ფორმები. როგორც ახალგაზრდა კაცის, მისი შეხედულებები, ხშირად გაცილებით უფრო ლიბერალურია, ვიდრე ჩემი შეხედულებები, ან ჩემი თაობის ადამიანის შეხედულებები. ჩვენ რომ დავიწყოთ მისი ტექსტის დეტალური განხილვა, ვთქვათ გუშინდელ კლიპზე ვლაპარაკობ, შეიძლება ძალიან ბევრი კითხვა გამიჩნდეს და შენიშვნა მქონდეს“.
მამუკა ბახტაძე: „ნარკოპოლიტიკასთან დაკავშირებით საუბარი გუნდში, პარლამენტში, საზოგადოებასთან დაიწყო რამდენიმე თვის წინ. აქედან გამომდინარე, სპეკუალცია იმაზე, რომ ასე ვთქვათ, ერთმა ტიპის განცხადებამ გამოიწვია ამ საუბრის დაწყების აუცილებლობა, ეს, რა თქმა უნდა, რეალობას არ შეესაბამება“.
ხატია დეკანოიძე: „რეპერმა, ბიძინა ივანიშვილის შვილმა ჩაწერა რაღაც უნიჭო სიმღერა, იქ გააჟღერა გზავნილი ზუსტად სახელმწიფო ინსტიტუტებისადმი და ამის შემდეგ უკვე გახარია მიდის აქციაზე და ესაუბრება ნარკოპოლიტიკაზე ახალგაზრდებს. ფაქტია, რომ არაფორმალური მმართველობა ქვეყანაში გამჯდარია ყველა სახელმწიფო ინსტიტუტში. ქვეყანას სახელმწიფო ინსტიტუტები აღარ ჰყავს, კლიპებით იმართება ქვეყანა. ნეონაცისტური ჯგუფები წარმოადგენს სახელმწიფოს დასაყრდენს და არა სახელმწიფო ინსტიტუტები და ბიძინა ივანიშვილი და ბერა კომპანია მართავს ჩვენს ქვეყანას და სწორედ ეს არის ტრაგედია“.
შალვა ნათელაშვილი: „დღეს საქართველო იმართება ბერა ივანიშვილის კლიპებით, საიდანაც წუხელ შევიტყვეთ, რომ მმართველ ოჯახს გადაწყვეტილი აქვს ნარკოტიკებით ვაჭრობის დაკანონება. მინდა გავაფრთხილო მთავარი ნარკობარონი, ბიძინა ივანიშვილი, ერის რისხვა იქნება გარდაუვალი თუ მოახდენ ახალგაზრდობის გადასაშენებელი ნივთიერებების თავისუფალი ვაჭრობის ლეგალიზაციას. მოვუწოდებ პარლამენტს, შეიკრიბეთ და დააწესეთ ნარკოვაჭრობაზე სამუდამო პატიმრობა“.

[bookmark: _Toc514135926]ზ) სპეცოპერაციისას ნარკოტიკების რეალიზაციის ბრალდებით დაკავებულ რვავე ადამიანს სასამართლომ წინასწარი პატიმრობა შეუფარდა
პარასკევს ღამით ჩატარებული სპეცოპერაციისას ნარკოტიკების რეალიზაციის ბრალდებით დაკავებულ რვავე ადამიანს აღმკვეთი სახით, 14 მაისს სასამართლომ წინასწარი პატიმრობა შეუფარდა. ადვოკატებმა გირაოს შეფარდება მოითხოვეს, თუმცა ამაზე მოსამართლისგან უარი მიიღეს. დღევანდელ სხდომაზე სიტყვა მხოლოდ ორმა ბრალდებულმა - ვიქტორ ჟამუტაშვილმა და ჯემალ ელიავამ გამოიყენა. ნარკოტიკების გასაღების საქმეზე დაკავებული ერთადერთი ქალის, 22 წლის ქეთი მურუსიძის დედას მიაჩნია, რომ მისი შვილი პროკურატურის პროვიკაციის მსხვერპლია. მას გამოძიება დიდი ოდენობით ნარკოტიკების შეძენა-შენახვა-გასაღებას ედავება. მურუსიძის დედა ამტკიცებს, რომ მის შვილს ნარკოტიკებტან შეხება არ ჰქონდა და პროვოკაცია პროკურატურის აგენტ-პროვოკატორმა დაგეგმა. მისი ადვოკატი კი აცხადებს, რომ შსს-ს ვიდეოკადრებში მურუსიძე ნამდვილად ფიგურირებს, თუმცა დაცვის მხარის მტკიცებით, ნივთიერება, რასაც ქეთი მურუსიძე ყიდიდა ნარკოტიკები არ არის. ბრალდებულთა ადვოკატებს მიაჩნიათ, რომ პროკურატურას სუსტი არგუმენტები აქვს და შსს-ს მიერ გამოქვეყნებულ ვიდეოკადრებს ექსპერტიზა სჭირდება. ექსპერტიზის მომხრეა პროკურატურაც, რომლის ინფორმაციითაც, საქმეში არა ერთი, არამედ რამდენიმე მოწმე ფიგურირებს.
ჯემალ ელიავა: „სტუდენტი ვარ და ვმუშაობ მამაჩემთან ერთად. გთხოვთ გაითვალისწინოთ ადვოკატის მოთხოვნა, მზად ვარ ნებისმიერ დროს, ნებისმიერ ადგილას გამოვცხადდე“.
ვიქტორ ჟამუტაშვილი: „მყავს არასრულწლოვანი შვილი და თუ შეიძლება ეს გაითვალისწინოთ საქმის განხილვისას“.
თეონა ტყავაძე: „აბსოლუტურად გაურკვევლობაში მოაყოლეს ჩემი შვილი (ქეთი მურუსიძე) და ვერაფერს ვერ გეტყვით. ფოტოებიც გაურკვეველია, დამუშავებული ყავს აგენტს. რვა ადამიანი, ერთი და იგივე ადებს ხელს, რომელიც არის სოლომონი, ამ დროს ლაზარე, რომელიც არის შეგზავნილი, ამუშავებდა ყველას, შექონდა თვითონ ყველაფერი და ხელში უყრიდა... 
ჟურნალისტი: თქვენი შვილი იცნობდა ამ ადაიანს? 
თეონა ტყავაძე: გააცნეს შიგნით, კლუბში და კლუბში აღარ დადიოდა და ძალით გაიყვანეს სახლიდან. ბოლო 2 კვირა ვარჯიშობდა, ვამზადებდი საზღვარგარეთ გასასვლელად, ბავშვი იყო დაშინებული, რაღაცას ხვდებოდა, მაგრამ პატარა და ცოტა შტერი ბავშვია, დაამუშავეს, გამოიყენეს“.
გია გოროზია: „კადრებთან მიმართებაში, შესაძლებელია ადამიანი ჩანდეს, მაგრამ არ ჩადიოდეს დანაშაულს. ჩვენ მიგვაჩნია და ასეც არის, რომ კადრებში მართალია ჩანს, მაგრამ ის არ ჩადის დანაშაულს. 
ჟურნალისტი: ნარკოტიკების გასაღებაც ხომ ჩანს ჩანაწერში? 
გია გოროზია: ქეთი არ ასაღებს ნარკოტიკებს, საქმეში არის მასალა და დადასტურებულია, რომ ის არ არის ნარკოტიკი“.
ხათუნა ხურცილავა: „წინასწარი დაკავების იზოლატორში ვიმყოფებოდი ჩემი დაცვის ქვეშ მყოფთან, მას გავაცანი აღნიშნული სისხლის სამართლის საქმე, რადგან სახელით და გვარით მისთვის უცნობი იყო ეს პიროვნება ვინ იყო, მე ვანახე მისი ფოტო და ამბობს, რომ საერთოდ ამ პიროვნების შესახებ არ იცის და არ იცნობს... მართალია მოსამართლემ პატიმრობა გამოიყენა რვავე ბრალდებულზე, მაგრამ ძალიან კარგი განმარტება გააკეთა, რომ საქმე არის სუსტი და ბევრი სამუშაო აქვს ბრალდების მხარეს, რომ დადგეს აღნიშნულ საქმეზე განაჩენი და დადდასტურდეს ის ბრალი, რასაც ედავებიან“.
გიორგი ფანცულაია: „მე მხოლოდ მას შემდეგ შემეძლება ვისაუბრო, რომ აქ აღბეჭდფილი ადამიანებიდან არის თუ არა რომელიმე ჩემი დაცვის ქვეშ მყოფი და აქვს თუ არა რაიმე შემხებლობა დანაშაულებრივ ქმედებასთან, მხოლოდ მაშინ შემეძლება, როცა ექსპერტიზის პასუხები მექნება, რომ ეს ვიდეო ავთენტურია“.
ნინო ლალიაშვილი: „პროკურატურის დაუსაბუთებელი შუამდგომლობის ფონზე სასამართლომ მიიღო დაუსაბუთებელი გადაწყვეტილება, ჩემი დაცვის ქვეშ მყოფი არ აღიარებს კონკრეტულ დანაშაულს და დუმილის უფლებას იყენებს“.
ჟურნალისტი: იმ კადრებს არ ენდობით რაც გამოაქვეყნეს? 
ერთ-ერთი დაკავებულის ადვოკატი: „რასაკვირველია არა, ჯერ ერთი არაფერი არ ჩანს. მეორე, რა თქმა უნდა, ნარკოტიკებთან არანაირი შეხება არ ჰქონია, სრული პასუხისმგებლობით გეუბნებით“.
ერთ-ერთი დაკავებულის ახლობელი: „ხომ გეგმავდნენ ამ სპეცოპერაციას და ხომ იციან ზუსტად, ვინ არიან გამსაღებლები, დაიჭირონ რეალური გამსაღებლები. ვინც იმ დღეს დააკავეს ისინი, არ გვჯერა ჩვენ, რომ იმ დღეს ადეკვატურები იყვნენ პოლიციელები, რადგან გამოგვყარეს, დაგვყარეს იატაკებზე, ადამიანებზე თოფები ქონდათ მიშვერილი და ვერაფრით ვერ დავიჯერე, რომ იქ, რასაც ლაპარაკობენ შესრულებული იყო“.
ვახტანგ ცალუღელაშვილი: „საქმეში ფიგურირებს 4 მოწმე, ვინც ითანამშრომლა გამოძიებასთან. გამოძების ინტერესებიდან გამომდინარე სახელების და გვარების დასახელებისგან თავს შევიკავებ. რაც შეეხება ბრალდებულების დანაშაულებრივ კავშირებს, თუ ვისგან იღებდნენ ნარკოტიკულ საშუალებებს, აღნიშნულზე ბრალდებულები არ თანამშრომლობენ, თუმცა, ტარდება საგამოძიებო მოქმედებები მათი დანაშაულებრივი კავშირების დასადგენად“.

[bookmark: _Toc514135927]თ) სასამართლომ 13 მაისს რუსთაველის გამზირზე გამართული აგრესიული კონტრაქციის 4 მონაწილეს ფულადი ჯარიმები დააკისრა
14 მაისს, სასამართლომ რუსთაველის გამზირზე 13 მაისს გამართული აგრესიული კონტრაქციის 4 მონაწილის საქმეზე იმსჯელა და ერთს 500-ლარიანი, სამს კი 400-400-ლარიანი ჯარიმები შეუფარდა. გუშინ დაკავებული კონტრაქციის 19-მა მონაწილემ წინასწარი დაკავების იზოლატორი ხელწერილის საფუძველზე დატოვა, თუმცა მათთვის ადმინისტრაციული ჯარიმის დაკისრებაზე სასამართლო მომდევნო დღეებში იმსჯელებს. გათავისუფლებულთა შორისაა აქციის ერთ-ერთი ორგანიზატორი, გიორგი გაბედავაც. როგორც შინაგან საქმეთა სამინისტროში აცხადებენ, გუშინდელი კონტრაქციის მონაწილეები ადმინისტრაციულ სამართალდარღვევათა კოდექსის 166-ე და 173-ე მუხლებით დააკავეს, რაც გულისხმობს წვრილმან ხულიგნობას და სამართალდამცავი ორგანოს თანამშრომლის მოთხოვნისადმი დაუმორჩილებლობას. 

[bookmark: _Toc514135928]ი) „ქართულმა მარშმა“ რუსთაველის გამზირზე მსვლელობა მოაწყო
დღეს, 14 მაისს, „ქართულმა მარშმა“ ფილარმონიდან რუსთაველის გამზირის გავლით მსვლელობა მოაწყო, რომელიც პარლამენტის შენობის წინ გამართული აქციით დასრულდა. „ქართული მარშის“ წევრები თბილისში ბოლო დღეების განმავლობაში განვითარებულ მოვლენებს აპროტესტებენ. მათი განცხადებით,  ქვეყანაში ნარკოტიკების პროპაგანდა არ უნდა ხდებოდეს. ისინი აქციების გამართვას ერთი კვირის განმავლობაში გეგმავენ  და აცხადებენ, რომ 17 მაისს ოჯახის სიწმინდის დღეს მასშტაბური აქციით აღნიშნავენ. „ქართული მარშის“ წევრები, რამდნეიმე თვის წინ „რუსთავი 2“-ის შენობასთან, გიორგი გაბუნიას წინააღმდეგ გამართულ აქციაზე დაკავებული თანაგუნდელების გათავისუფლებასაც ითხოვენ. დღეს აქციაზე გამოჩდნენ პოლიტიკოსებიც.
სანდრო ბრეგაძე: „ეს არის ერთგავრი ჩვენი ქართველების ძალის დემონსტრირება და ჩვენება იმისა, რომ ნამდვილი ქართული საზოგადოება ფიქრობს აბსოლუტურად სხვაგვარად, ვიდრე ეს წარმოჩენილი იყო ორი დღის წინ რუსთაველს გამზირზე,  როდესაც სოდომის ცოდვის მატარებლები და აგრეთვე ადამიანები, რომლებიც ნარკოვაჭრებს უჭერდნენ მხარს, იდგნენ აქ და ათასგვარ სიბილწეს ქადაგებდნენ... დღეს ჩვენ უბრალოდ გავიარეთ დემონსტრაციით, გამოვთქვით ჩვენი მოსაზრებები და 17 მაისს ჩვენ ვუერთდებით პატრიარქის მიერ დაანონსებულ ოჯახის სიწმინდის დღეს და ვაცხადებთ, რომ აქ გეი აღლუმი ვერასდროს ვერ გაიმართება. ამის გარდა, ჩვენ ვსაუბრობთ 7 პოლიტიკურ პატიმარზე, რომლებიც სხედან გლდანის ციხეში და ვითხოვთ მათ გათავისუფლებას დაუყოვნებლივ, რადგან ისინი არიან უკანონო პატიმრები“.
ჯონდი ბაღათურია: „ქართული საზოგადოება ითხოვს ნარკობიზნესის მფარველების დაკავებას. შსს-მ ჩაატარა ძალიან მაღალი დონის ღონისძება, მაგრამ ჯერჯერობით დაკავებულნი არიან წვრილფეხა ნარკომოვაჭრეები“.
გიორგი გაბედავა: „მათ თუ არ გამოუშვებენ, ისინი იქნებიან პოლიტპატიმრები ახალი მთავრობის, მანქანას თვითონ „რუსთავი 2“-ის წარმომადგენლები აჯანჯღარებდნენ, ეს კადრებიდანაც ჩანს, ჩვენ ბატონი გიორგი გახარიასგან ასევე ვითხოვთ ბოდიშს, რადგან ჩვენ არაფერი არ დაგვიშვებია და ისე დაგვარბია გუშინ პოლიციამ და დაგვაკავა, ეს ადმაიანები დედას აგინებდნენ პოლიციას და მათ მოუხადეს ბოდიში“.
თამაზ მეჭიაური: „მსოფლიოში ანალოგი არ ვიცი, როდესაც აქეთ მოითხოვდნენ ნარკობარიგები იმას, რომ გადადგეს პრემიერმინისტრი და შს მინისტრის იმისათვის, რომ მათ თავისი კანონიერი უფლება განახორციელეს. რომც ყოფილიყო მცირეოდენი გადამეტება, ეს ვერ იქნება იმის საპირწონე, რაც მოყვა იმ მავნე პოლიტიკას, რომელმაც შეიწირა ათულობით ახალგაზრდის სიცოცხლე. გავამკაცრებდი ნარკორეალიზატორების წინააღმდეგ კანონმდებლობას, რაც შეეხება მომხმარებლებს, მათ მიმართ ვიქნებოდი შედარებით ლოიალური, მაგრამ არა იმდენად, რომ ისინი დამეტოვებინა ყურადღების მიღმა, სხვდასხვა ღონისძიებები არსებობს მკურნალობა და ა.შ.“.
გიორგი ახვლედიანი: „ის უკიდურესი მდგომარეობა, რომელიც საქართელოში შეიქმნა ამ ნებადართული გარყვნილების პროპაგანდირების კონტექსტში, სერიოზულ პროტესტს იწვევს, ეს პირდაპირპროპორციულად უკავშირდება ჩვენი ქვეყნის სერიოზულ პრობლემებს უახლოეს მომავალში, ყველაფერი კეთდება იმისათვის, რომ სულ ერთი მუჭა ადამიანების მიერ მოწყობილ პროვოკაციას წამოაგონ მთელი ერი“.
აქციის მონაწილე: „უარი განადგურებას, უარი ნარკოსიკვდილს და უარი უტიფრობას, რაც აქ  ხდებოდა. ულტიმატუმებით საუბრობდნენ, იმუქრებოდნენ 17 მაისს გამოსვლითაც“.   

დღესვე, „ქართული მარში“ მიერ ორგანიზებული აქციის დაწყებამდე აქციის ერთ-ერთმა მონაწილემ, დავით ნემსაძემ „პირველი არხის“ ჟურნალისტს მუშაობაში ხელი შეუშალა. ნემსაძემ აქცის გასაშუქებლად რუსთაველის გამზირზე მყოფ ლიკა ალელიშვილს პირდაპირი ჩართვისას სიტყვიერი შეურაცხყოფა მიაყენა და მუქარის შემცველი ტექსტებით მიმართა. იგივე გაგრძელდა პირველი არხის ფეისბუქ-ლაივის დროს. საზოგადოებრივი მაუწყებლისს წინააღმდეგ განცხადებები აქციაზეც გაისმა. 
დავით ნემსაძე: „ძალიან ბევრჯერ შეგხვდები ეთეში აქ და ძალიან ბევრჯერ ვანახებ საზოგადოებას თქვენს სახეს. ტაშით გამომიშვეს შსს-ს დანაყოფიდან, საიდანაც მიჩივლე და უნდა გრცხვენოდეს იმის გულისთვის, რომ არსებობ და საზოგადოების კისერზე ხარ.  ტიპიურად გეტყვი არა მარტო შენ, არამედ ბევრი ასეთი საზოგადოებრივი მორალით ხართ... დღეს საინფორმაციო ომის დიდ დამსახურებაა, რომ ქვეყანაში ეროვნული იდეა და ღირებულებები არ შუქდება საქართველოში, რომ „პირველი არხი“ ვეტერანების პრობლემის მაგივრად, ეთერში საჭმლის მომზადებით არის დაკავებული და არ განვავრცობ ამ პრომლებას და ამის თქმა,  თურმე ყოფილა ხელის შეშლა ჟურნალსიტიკისთვის“.
ლევან ჩაჩუა: „საზოგადოებრივი ჰქვია ტელევიზიას, ჩვენგან ფინანსდება და ისეთი უხამსობის და უზნეობის ტირაჟირება მიდის,  რომლის თანამონაწილეც ირიბად მერე თითოული ჩვენთაგანი ვხვდებით. ამიტომ, ამ არხს ბარემ დაარქვან სამთავრობო არხი და აპიარონ თავისი სიბიძნურე, ოღონდ ჩვენ ნუ მიგვაღებინებენ ამაში მონაწილეობას და დამთავრდეს მაგ ე.წ. საზოგადოებრივი არხის ბიუჯეტიდან დაფინანსება“.

[bookmark: _Toc514135929]კ) ორგანიზებულ ნარკოდანაშაულთან ბრძოლა და ნარკოტიკების კონტროლის მექანიზმები
„მაესტროს“ „ახალ ამბებში“ ითქვა, რომ ნარკოდანაშაულის წინააღმდეგ ბრძოლის ბოლო მონაცემები შსს-მ გასულ კვირას შეაჯამა. სიუჟეტში აღინიშნა, რომ სახელმწიფოს პოლიტიკა ნარკოტრანზიტისა და გამსაღებლების მიმართულებით მკაცრია და მისი შეცვლა არ იგეგმება. თუმცა, გეოპოლიტიკური მდებარეობა ნარკორეალიზატორებთან ბრძოლას კიდევ უფრო ართულებს. არაერთი საერთაშორისო ორგანიზაციის ანგარიში ადასტურებს, რომ საქართველო ნარკოტრანზიტის ქსელის ნაწილია. საქართველოს მაგალითი აშშ-ის სახელმწიფო დეპარტამენტის გასული წლის ანგარიშშიც მოხვდა. ექსპერტები ამბობენ, რომ ხელისუფლებამ ნარკოტრანზიტის წინააღმდეგ ბრძოლა სისტემის გაძლიერებით უნდა დაიწყოს. 21-საათიან „მოამბეში“ გასულ სიუჟეტში ითქვა, რომ ბოლო თვეებში თბილისის საერთაშორისო აეროპორტში ნარკოტიკები აღმოაჩინეს ფეხსაცმელში, სუნამოში, წიგნებში, შოკოლადში და ეს არაა სრული ჩამონათვალი.
მამუკა არეშიძე: „დღეს, მაგალითად, ქვემო ქართლი, ფონიჭალა, გარდაბნის რაიონი, ეს არის ნარკოგასაღების ერთ-ერთი ძირითადი ადგილები, მითუმეტეს, რომ იქ საზღვარი არის საკმაოდ გამჭვირვალე, გარდაბნის რაიონში და ძალიან დიდ სირთულეს არ წარმოადგენს პატარა პარტიებით ნარკოტიკის შემოტანა. ძალიან სერიოზული პროგრამა უნდა არსებობდეს ნარკოტიკებთან ბრძოლის, საერთაშორისო ნარკომაფიასთან ბრძოლის, უნდა შეიზღუდოს მაქსიმალურად იმ ჩინოვნიკების რიცხვი, ვინც ჩართულია ამ საქმეში და ასეთები არიან ნამდვილად და უნდა მეტი პასუხისმგებლობა და შიში უნდა ჰქონდეს კლუბების მფლობელებს. რესურსი არსებობს, მაგრამ ძალიან მნიშვნელოვანია ამ რესურსის ისე გამოყენება, რომ საკუთარმა თანამშრომლებმა არ შეგიშალონ ხელი“.
გურამ იმნაძე: „პრობლემა არის ხოლმე ის, რომ როგორც წესი, მაგალითად კონკრეტულ რეგიონში ნარკოტიკის გასაღების დანაშაულის გახსნა ემთხვევა ხოლმე რაღაც მღელვარებას საზოგადოებრივს, ეს შეიძლება უბრალო დამთხვევაა, შეიძლება არა, თუმცა ფაქტია, რომ ამ მიმართულებით ბევრად გასაძლიერებელი არის მუშაობა და ჩვენ დარწმუნებულები ვართ, რომ თუკი საკმარისი რესურსები იქნება მიმართული ნარკოტიკის გასაღებასთან, ამ მიზნით საზღვრების უკეთესად კონტროლთან და ორგანიზებულ დანაშაულთან ბრძოლასთან, აუცილებლად გაართმევს თავს სამართალდამცავი უწყება ამ გამოწვევებს“.
საბაჟო-გამშვები პუნქტის „თბილისის აეროპორტის“ უფროსი: „შეიძლება ადამიანს ფეხსაცმელი ეცვას, მაგრამ ამ ფეხსაცმილის მთლიანი ღრუ იყოს ამოღებული და იყოს ნარკოტიკით სავსე. უამრავი მეთოდია, შეიძლება საკვები გეგონოს, ჩვეულებრივი, რომელაც თუნდაც პატარა ბავშვი მოიხმარს ან ზრდასრული ადამიანი და ამ საკვებში ნაცვლად საკვებისა იყოს ნარკოტიკული საშუალებები. ეს არის სკანერი, რომელშც მოწმდება მგზავრების ხელბარგი. არსებობს ასეთი აპრობირებული მეთოდი მთელს მსოფლიოში. ეს არის რისკის რეისები, ასევე  რისკის ქვეყნები. ჩვენ  შესაბმისად ამაზე მოფრენამდე ვმუშაობთ, ანუ ვადგენთ მგზავრების ტრანზიტულ ხაზებს თუ როგორ მოდიან, საიდან მოდიან, მათ ასე ვთქვათ წინასწარ ვამუშავებთ“.
აკაკი ზოიძე: „საზღვარზე რაც ტრანზიტს ეხება, მაგ კუთხით არაფერს არ ვცვლით“.

[bookmark: _Toc514135930]ლ) ფინანსთა მინისტრმა ის მებაჟეები დააჯილდოვა, რომლებმაც ბოლო დღეებში დიდი ოდენობით ნარკოტიკული ნივთიერებების საზღვარზე შემოტანის ფაქტები აღკვეთეს
საქართველოს ფინანსთა მინისტრმა დღეს ის მებაჟეები დააჯილდოვა, რომლებმაც ბოლო დღეებში დიდი ოდენობით ნარკოტიკული ნივთიერებების საზღვარზე შემოტანის ფაქტები აღკვეთეს. მამუკა ბახტაძემ მათ გამოჩენილი პროფესიონალიზმისთვის მადლობა გადაუხადა.
მამუკა ბახტაძე: „დიდი პარტია ნარკოტიკული ნივთიერებისა, რომელიც კი გამოვლენილა, ეს ნათლად მიუთითებს ერთის მხრივ იმ გამოწვევებზე, რომელიც აქვს საქართველოს, მაგრამ მეორეს მხრივ მიუთითებს იმ  პროფესიონალიზმის მაღალ სტანდარტზე, რომელიც არის ჩვენს უწყებებში, რომელიც დაკავებულები არიან ნარკოტრაფიკის გამოვლენით“.

[bookmark: _Toc514135931]მსოფლიო ბანკის აღმასრულებელ დირექტორთა საბჭოს ვიზიტი საქართველოში
თბილისში მყოფმა მსოფლიო ბანკის აღმასრულებელ დირექტორთა საბჭოს წევრებმა პირველი ოფიციალური შეხვედრა საქართველოს ფინანსთა მინისტრთან გამართეს. ერთსაათიანი აუდიეცნიის შემდეგ გაირკვა, რომ მსოფლიო ბანკში შემავალი ფინანსური ინსტიტუტები, ზაფხულში ფინანსურ პორტფელს გაზრდიან. მიხეილ ბახტაძეს იმედი აქვს, რომ ეს საქართველოს ეკონომიკურ ზრდასა და თითოეული ოჯახის ცხოვრებაზე აისახება. სხვადასხვა მიმართულებით მსოფლიო ბანკის მხარდაჭერის მნიშვნელობაზე ისაუბრეს დირექტორთა საბჭოს წევრებთან შეხვედრებზე საქართველოს პრემიერმინისტრმა, პრეზიდენტმა და მინისტრთა კაბინეტის წევრებმა.
მამუკა ბახტაძე: „ზაფხულში, რამდენიმე ფორმალური პროცედურის დასრულების შემდეგ, მსოფლიო ბანკში შემავალი ფინანსური ჯგუფები გაზრდიან ფინანსურ პორტფელს და ჩვენ საშუალება გვექნება, საქართველოში განვახორციელოთ მეტი პროექტი, განსაკუთრებით კერძო სექტორში“.
დიმიტრი ქუმსიშვილი: „მსოფლიო ბანკთან ვიმყოფებით პროცესში, როდესაც უნდა დამტკიცდეს ქვეყნის ჩარჩო ხელშეკრულება შემდეგ 4 წელიწადზე და რა თქმა უნდა, მნიშვნელვანია, რომ აღმასრულებელმა დირექტორებმა, რომლებიც არიან საბჭოს წევრები, თვითონ მოისმინონ პირველი ხელიდან იმ რეფორმების შესახებ, რომელიც ჩვენ ქვეყანაში მიმდინარეობს“.
მაია ცქიტიშვილი: „832 მილიონი დოლარის დახმარება არის გამოყოფილი, როგორც შიდასახელმწიფოებრივი გზების რეაბილიტაციაზე, ასევე, აღმოსავლეთ-დასავლეთის ჩქაროსნულ მაგისტრალზე. მსოფლიო ბანკის მხარდაჭერით არის დაგეგმილი რამდენიმე ძალიან მნიშვნელოვანი პროექტის განოხორციელება და გარდა ამისა, ასევე ჩვენი ძალიან დიდი პარტნიორია რეგიონული განვითარების მხარდაჭერის პროგრამებში, სადაც 200 მილიონ დოლარამდე უკვე გამოყოფილია მსოფლიო ბანკის მიერ“.
კრისტინ ჰოგანი: „ჩვენი დელეგაციის ვიზიტის მიზანია, გავეცნოთ საქართველოში არსებულ ვითარებას. ჩვენ გვექნება საუბარი მთავრობასთან, კერძო სექტორის წარმომადგენლებთან და ასევე მსოფლიო ბანკის მიერ დაფინანსებულ ბენეფიციარებთან. განვიხილავთ მსოფლიო ბანკის საქართველოსთან თანამშრომლობის საკითხებს. ასევე ვისაუბრებთ სამომავლო სტრატეგიასა და პრიორიტეტებზე“.
ფრენკ ჰემსკერკი: „ეს ვიზიტი მნიშვნელოვან დროს დაემთხვა, რადგანაც მომდევნო კვირაში საბჭო განიხილავს თანამშრომლობის ახალ სტრატეგიას მსოფლიო ბანკის ჯგუფსა და საქართველოს შორის. ურთიერთობები ახალ საფეხურზე გადაგვყავს. განხორციელებულია მნიშვნელოვანი ინვესტიციები ინფრასტრუქტურაში, ახლა კი მთავრობა მოგვიწოდებს აქტიურობისკენ ადამიანურ კაპიტალში, განათლებასა და ჯანდაცვაში ინვესტირების კუთხით, აგრეთვე, კერძო სექტორის მეტ ხელშეწყობას, ახალი სამუშაო ადგილების შექმნის მიზნით“.
მერსი ტემბონი: „თქვენი 4-პუნქტიანი გეგმა სრულ თანხვედრაშია მსოფლიო ბანკის პროგრამასთნ, რაც ძალიან გვახარებს. დღეს მსოფლიო ბანკი წარმოდგენილია 12 აღმასრულებელი დირექტორის სახით, რომლებიც წარმოადგენენ 80-ზე მეტ ქვეყანას და 3-დღიანი ვიზიტით არიან საქართველოში, რათა თავად შეაფასონ ის გავლენა, რომელიც აქვს მსოფლიო ბანკისა და საქართველოს ერთობლივ ინვესტიციებს მოქალაქეთა ცხოვრების დონის გაუმჯობესების კუთხით“.

[bookmark: _Toc514135932]თბილისში კონფერენცია გაიმართა დეზინფორმაციასა და მის შედეგებთან ბრძოლის გზებზე 
„ეროვნულ-დემოკრატიული ინსტიტუტისა“ და „CRRC​ -საქართველოს“ ორგანიზებით, თბილისში საერთაშორისო კონფერენცია გაიმართა, სადაც დეზინფორმაციასა და მის შედეგებთან ბრძოლის გზებზე ისაუბრეს. კონფერენციას ესწრებოდნენ არასამთავრობო და საკანონმდებლო ორგანოს წარმომადგენლები. შეხვედრაზე იმყოფებოდა საქართველოს პრეზიდენტიც, რომელმაც სიტყვით გამოსვლისას აქცენტები მასობრივი საინფორმაციო საშუალებებით დეზინფორმაციის გავრცელებასა და რუსულ ჰიბრიდულ ომზე გააკეთა.
გიორგი  მარგველაშვილი: „რუსული ჰიბრიდული საფრთხე არ შესუსტებულა, რუსული პროპაგანდა არ შესუსტებულა, არამედ, პირიქით, კიდევ უფრო დახვეწილ ფორმებს იღებს. რა შეგვიძლია ჩვენ დავუპირისპიროთ ამ პროცესს? პირველი, ჩემი აზრით, ჩვენ არ უნდა შევლახოთ ჩვენი საზოგადოებების თავისუფლება და არ უნდა დავიწყოთ აზრის გამოხატვის შეზღუდვა“.

[bookmark: _Toc514135933]„ევროპის დღეები 2018“-ის ფარგლებში მერებისა და მათი მოადგილეებისთვის სემინარი გაიმართა
„ევროპის დღეები 2018“-ის ფარგლებში, თბილისის საკრებულოში, საქართველოს სხვადასხვა მუნიციპალიტეტისა და ქალაქის მერებისა და მათი მოადგილეებისთვის სემინარი გაიმართა. შეკრებილებს სიტყვით საქართველოს საგარეო საქმეთა მინისტრმა მიხეილ ჯანელიძემ, თბილისის მერმა კახა კალაძემ და საკრებულოს თავმჯდომარემ, გიორგი ტყემალაძემ მიმართეს. გამომსვლელებმა საქართველოს მიერ ევროინტეგრაციის კუთხით მიღწეულ წარმატებებსა და პერსპექტივებზე ისაუბრეს. სემინარის განმავლობაში, ევროკავშირის საკითხებზე მომუშავე ექსპერტები და შესაბამისი სამთავრობო უწყებების წარმომადგენლები სხვადასხვა მუნიციპალიტეტის მერებს ასოცირების შეთანხმების, ვიზალიბერალიზაციის, ევროკავშირის დახმარების პროგრამებისა და ანტიდასავლური პროპაგანდის საკითხებზე დეტალურ ინფორმაციას მიაწვდიან.
მიხეილ ჯანელიძე: „ეს უკავშირდება საქართველოს ევროპული ინტეგრაციის პროცესის შესახებ ცნობადობის ამაღლებას. ჩვენ ძალიან აქტიურად ვთანამშრომლობთ მუნიციპალიტეტებთან. ჩვენ დღეს ვართ ძალიან ახლოს ევროკავშირთან, როგორც პოლიტიკურად, ასევე სექტორული ინტეგრაციისა და სავაჭრო ეკონომიკური ინტეგრაციის კუთხით“.
კახა კალაძე: „ვისაუბრეთ იმაზე, თუ რამდენად მნიშვნელოვანია ქართველი ხალხი არჩევანი. ვისაუბრეთ განხორციელებულ რფორმებზე, განსახორციელებელ რეფორმაზე და ზოგადად, ადგილობრივი მუნიციპალიტეტებისა და ხელისუფლების ჩართულობაზე ამ ყველაფერში. უფრო მეტი ინფორმაცია მიაწოდონ მოსახელობას, არის ძალიან მნიშვნელოვანი“.

[bookmark: _Toc514135934]ჯეიმსტაუნის ფონდის დელეგაციის ვიზიტი საქართველოში
საქართველოში რეგიონული ტურნეს ფარგლებში ჩამოსულმა ჯეიმსტაუნის ფონდის დელეგაციის წევრებმა შეხვედრა გამართეს საქართველოს პრეზიდენტთან. შეხვედრას გლენ ჰოვარდი, მეთიუ ბრაიზა, ვლადიმერ სოკორი, ვილემ დე ვოგელი, ჯონ უტილი, ვილიამ უტილი, მაიკლ კავოუკიანი და ალდენ ვალსტრომი ესწრებოდნენ. მხარეებმა საქართველოს წინაშე მდგარი გამოწვევები განიხილეს, ისაუბრეს რუსულ აგრესიაზე და საქართველოს მხარდამჭერი აქტის შემუშავების შესახებ არსებულ ინიციატივაზე გამახვილეს ყურადღება.
ჯეიმსტაუნის ფონდის დელეგაციას საქართველოს საგარეო საქმეთა მინისტრმაც უმასპინძლა. მიხეილ ჯანელიძესთან შეხვედრაზე მხარეებმა რეგიონში არსებულ გეოპოლიტიკურ მდგომარეობასა და რეგიონული უსაფრთხოების გამოწვევებზე ისაუბრეს.

[bookmark: _Toc514135935]ნატოს სამხედრო გემები ფოთში ქართული მხარის მიერ ორგანიზებულ ერთობლივ სწავლებაში მიიღებენ მონაწილეობას
ნატოს მუდმივმოქმედი მეორე საზღვაო შენაერთის ხომალდები ფოთის ნავსადგურში 18 მაისამდე დარჩებიან და ქართული მხარის მიერ ორგანიზებულ ერთობლივ სწავლებასა და საჩვენებელ წვრთნებში მიიღებენ მონაწილეობას. ნატოს სამხედრო საზღვაო ჯგუფში შემავალი 4 ქვეყნის ბულგარეთის, რუმინეთის, თურქეთისა და დიდი ბრიტანეთის გემები ფოთის პორტში 13 მაისს შევიდნენ. დღეს თურქულ ხომალდზე მხარეებმა ერთობლივი პრესკონფერენცია გამართეს, სადაც ნატო-საქართველოს საზღვაო თანამშრომლობის საკითხები შეჯამდა.
თემურ კეკელიძე: „ვიზიტი არის უაღესად მნიშვნელოვანი, როგორც პოლიტიკური, ისე პრაქტიკული თვალსაზრისით. პოლიტიკური კუთხით ეს გამოხატავს ნატოს მკაფიო მხარდაჭერას საქართველოს მიმართ. ამავე დროს, მას აქვს პრაქტიკული დანიშნულება, რადგან ვიზიტი გულისხმობს ერთობლივ წვრთნებს სანაპირო დაცვის ხომალდებთან ერთად, რაც გულისხმობს ერთობლივ მანევრირებას და ზღვაზე კანონაღსრულების ოპერაციის სხვადასხვა ასპექტებს“.

[bookmark: _Toc514135936]რივერა ბენდელიანმა მოსამართლეს, შესაძლოა, რაფალიანცის სკანდალური საქმის დეტალები მოუყვეს („კურიერი“)
როგორც 18-საათიან „კურიერში“ გასულ სიუჟეტში ითქვა, ყოფილი პროკურორის, მილენა მათაიშვილის ყოფილი ქმარი რივერა ბენდელიანი სასამართლოს წინაშე აპირებს საუბარს იმის შესახებ, თუ ვისი პასუხისმგებლობის დაყენებას აპირებდა პროკურატურა რაფალიანცის სკანდალურ საქმეზე და რა ვერსიის შეთხზვას ცდილობდნენ საგამოძიებო უწყებაში. ამჟამად, სასამართლო ყოფილი მეუღლეების საქმეს განიხილავს, სადაც რივერა ბენდელიანს მისვე ყოფილი ცოლი ძალადობაში ადანაშაულებს. თუმცა, ადვოკატები აცხადებენ, რომ თუ ბენდელიანს მიეცემა შესაძლებლობა, მოსამართლის წინაშე დისტანციურად წარსდგეს, ის დეტალურად მოყვება რაფალიანცის საქმის დეტალებს. საქმე იმაშია, რომ მილენა მითაიშვილი წარსულში სწორედ რაფალიანცის საქმის საპროკურორო ზედამხედველი იყო. რივერა ბენდელიანზე ამჟამად ძებნაა გამოცხადებული. ბრალდების მხარის მოთხოვნით პროცესი დაიხურა.
ინგა არახამია: „რივერა ბენდელიანი აპირებს გააკეთოს ძალიან მნიშვნელოვანი განცხადება და მიაწოდოს საზოგადოებას ინფორმაცია, თუ რა სპექტაკლების დადგმას აპირებდნენ და ვის მიმართ იყო ინტერესი პროკურატურის მხრიდან. მილენა მითაიშვილი ფლობს ისეთ გახმაურებულ საქმეებზე ინფორმაციებს პროკურატურის უკანონო ქმედებებთან დაკავშირებით, რომ პროკურატურა, ფაქტობრივად, დაშანტაჟებულია მილენა მითაიშვილის მხრიდან და იმ შემთხვევაში, თუ მილენა მითაიშვილის მიმართ გატარდება კანონით გათვალისწინებული ღონისძიებები, თვითონ მითაიშვილი ამხელს პროკურატურას“.
გიორგი ქობულაძე: „აღნიშნულის თაობაზე მეც პირველად მესმის რაიმე კავშირი ქალბატონ მილენასა და ამ საქმეს შორის და სისხლის სამართლის საქმეში, არც დაცვის და არც ბრალდების მხარის მიერ წარმოდგენილ მასალებში მსგავსი გარემოება არ იკვეთება. მთავარია, რომ ეს შუამდგომლობა არ იყოს მიმართული იქითკენ, რომ გაჭიანურდეს საქმის განხილვა. თუ ამისთვის არ გამოიყენებს დაცვის მხარე ამ გარემოებას, სასამართლო მიიღებს გადაწყვეტილებას“.

[bookmark: _Toc514135937]ხორავას ქუჩაზე მოკლული არასრულწლოვნების საქმეზე ბრალდების მხარის მტკიცებულებების გამოკვლევა დასრულდა
14 მაისს გამართულ სასამართლო პროცესზე წარმოდგენილ ნივთმტკიცებებს შორის იყო რამდენიმე მოწმის ტანსაცმელი. დაცვის მხარის განცხადებით, ერთ-ერთი მოწმის მაისურზე აღმოჩნდა გარდაცვლილი დავით სარალიძის სისხლი, თუმცა პროკურატურა ამბობს, რომ ამ დეტალის მიუხედავად, ბრალდების შინაარსი არ იცვლება და არ ფართოვდება ბრალდებულ პირთა წრე. მომდევნო სხდომაზე უკვე დაცვის მხარის მტკიცებულებების გამოკვლევა დაიწყება. დაცვის მხარე  წარმოადგენს დამოუკიდებელი ექსპერტიზის დასკვნას. ამის პარალელურად, ერთ-ერთი ბრალდებულის ადვოკატი აპირებს თავიდან ჩაუტაროს ექსპერტიზა პროკურატურის მიერ წარმოდგენილ ყველა ნივთმტკიცებას.
ზვიად ფხაკაძე: „საქმეზე გამოკვლეული მტკიცებულებებით დადასტურდა და უტყუარად არის დადასტურებული, რომ ბრალდებულებმა მათზე ბრალად შერაცხული ქმედება ჩაიდინეს, ჩაიდინეს სწორედ იმ 2 დანით, რაც საქმეზეა ნივთმტკიცებად  დართული და მხოლოდ მათ მიერ არის ჩადენილი აღნიშნული ქმედება. მიგვაჩნია, რომ არამხოლოდ ჩვენებებით, არამედ  საქმეზე არსებული სხვა ნივთებით უტყუარად მოპოვებული მტკიცებულებების საფუძველზე სასამართლო გამოიტანს გადაწყვეტილებას და ბრალდების მხარეს გააჩნია მხოლოდ ერთი მოლოდინი, ეს იქნება ბრალდებულთა ბრალად შერაცხულ ქმედებაში დამნაშავედ ცნობა“.
ტარიელ კაკაბაძე: „აღსანიშნავია ერთ-ერთი მოწმის ჩვენება, რომელიც კატეგორიულად უარყოფს დაჭრილ სარალიძესთან რაიმე სახის შემეხებლობას, თუმცა ექსპერტიზის დასკვნით დადგინდა, რომ მის ტანსაცმელზე არსებული მასალა იყო სწორედ გარდაცვლილის სისხლი. დაცვის მხარე აპირებს, რომ რამდენიმე სხდომის შემდეგ სასამართლოში წარმოადგინოს უკვე ახალი ექსპერტიზის დასკვნა, სადაც პასუხი იქნება გაცემული კითხვაზე თუ რამდენი სხვადასხვა დანით არის ჭრილობები მიყენებული დავით სალარიძის სხეულზე“.
ინგა შარაშენიძე: „ხვალ მოხდება დაცვის მხარის მიერ წაღება ნივთმტკიცებების და სრული გამოკვლევა. შესაბამისად, დაახლოებით 10 დღეში ჩვენ წარმოვადგენთ ექსპერტიზის სრულ დასკვნას, რომელიც აბსოლუტურად ყველა კითხვას გასცემს პასუხს. აბსოლუტურად სხვა რეალობა იყო ინციდენტის დროს, 1 დეკემბერს, რასაც ჩვენ აბსოლუტურად ჩვენი დასკვნით დავადასტურებთ“.

[bookmark: _Toc514135938]სვანეთში 14 წლის წინ ჩატარებული სპეცოპერაციის დროს გარდაცვლილი ომეხ აფრასიძის დედამ პროკურატურასთან შიმშილობა დაიწყო
სვანეთში, 14 წლის წინ ჩატარებული სპეცოპერაციის დროს დაღუპული ომეხ აფრასიძის დედასა და ოჯახის ადვოკატს დღეს პროკურატურაში გამართულ შეხვედრაზე აფრასიძეების საქმეზე დასრულებული ხელახალი გამოძიების შედეგების ნაწილი გააცნეს. მათ შორის, სპეცოპერაციისას გარდაცვლილთა ცხედრების ექსგუმაციის შემდეგ ჩატარებული ექსპერტიზის შედეგები. ომეხ აფრასიძის დედა პროკურატურაში გამართული დღევანდელი შეხვედრის მიუხედავად, ირაკლი შოთაძესა და პრემიერმინისტრ გიორგი კვირიკაშვილთან შეხვედრას ითხოვს. საქმეზე ხანდაზმულობის ვადა რამდენიმე თვეში იწურება და გარდაცვლილების ოჯახი პასუხისმგებელი პირების მიმართ ბრალის წარდგენის დაჩქარებას ითხოვს. ადვოკატ ირმა ჭკადუას თქმით, აფრასიძეების ოჯახი სპეცოპერაციაში მონაწილე სხვა პირებთან ერთად, მიხეილ სააკაშვილისა და გიორგი ბარამიძის პასუხისმგებლობას აყენებს. 2004 წლის 24 მარტს, სვანეთში, სოფელ ეცერში ჩატარებული სპეცოპერაციის დროს ევგენი აფრასიძე და მისი შვილი ომეხი მოკლეს, კიდევ ორი შვილი - შმაგი და გოჩა აფრასიძეები კი დააკავეს და ხანგრძლივი დროით პატიმრობა მიუსაჯეს. ძმებმა საპყრობილე 2013 წელს ამნისტიის გამოცხადების შემდეგ დატოვეს.
დოდო აფრასიძე: „ჩვენ ვართ დაზარალებულები, ჩემი მოთხოვნაა დაისაჯონ ამ საქმის ჩამდენები. მათ გამინადგურეს და ამიოხრეს ოჯახი, ქმარ-შვილი მომიკლეს და ორი ბიჭი დამიჭირეს, ერთი შვილი ხელ-ფეხშეკრული დამიხვრიტეს, მეუღლე ცოცხლად დამიწვეს, გადამიწვეს სახლ-კარიც. ჯერ მათ დასჯას მოვითხოვ და მერე ზარალის ანაზღაურებას, რა თქმა უნდა“. 
ირმა ჭკადუა: „ეს არის მთელი მსოფლიოს ისტორიაში ნომერი პირველი საქმე, სადაც ასე მოექცნენ ერთ ოჯახს, როდესაც სახელმწიფომ შტურმი მიიტანა და პრაქტიკულად სამხედრო სპეცოპერაცია ჩაუტარეს. კეთილი ინებოს სახელმწიფომ და პასუხი აგოს იმაზე, რაც ჩაიდინეს აფრასიძეების ოჯახის წინააღმდეგ“.

[bookmark: _Toc514135939]ეკონომიკის მინისტრმა სააგენტოს „აწარმოე საქართველოში“ ახალი ხელმძღვანელი წარადგინა
საქართველოს ეკონომიკის მინისტრმა დიმიტრი ქუმსიშვილმა სააგენტოს „აწარმოე საქართველოში“ ახალი ხელმძღვანელი, მიხეილ ხიდურელი წარადგინა. ეკონომიკის სამინისტროს ცნობით, ხიდურელს განათლება ლონდონში ბიზნესის ადმინისტრირების კუთხით აქვს მიღებული. მას პარტნიორებთან ერთად საქართველოში საკონსულტაციო კომპანია ჰქონდა დაფუძნებული, რომელიც საქართველოში არსებულ ბიზნეს სექტორს აქტიურად ეხმარებოდა. ახალი ხელმძღვანელის განცხადებით, გუნდთან ერთად არაერთი მნიშვნელოვანი პროექტი აქვს დაგეგმილი, განსაკუთრებით ტურიზმისა და განათლების სფეროში.
დიმიტრი ქუმსიშვილი: „სააგენტოში არის გაერთიანებული ისეთი მნიშვნელოვანი ფუნქციები, როგორიც არის ინვესტიციების მოზიდვა, როგორიც არის ექსპორტის წახალისება და ასევე, რა თქმა უნდა, ინდუსტრიალიზაციის მიმართულება, ხელშემწყობი პროგრამები, რომლის მიხედვითაც ჩვენ გრანტებს გავცემთ უკვე საბოლოო ბენეფიციარებზე, რაც, რა თქმა უნდა, პირდაპირ აისახება ახალი სამუშაო ადგილების შექმნაში“.
მიხეილ ხიდურელი: „მიმაჩნია, რომ დღეს საქართველოსკენ ისე, როგორც არასდროს არის მიმართული მსოფლიო ყურადღება და ჩვენთვის ეს არის ისტორიული შესაძლებლობა, კიდევ უფრო გავამყაროთ საქართველოს, როგორც რეფორმატორი და ინოვატორი სამაგალითო ქვეყნის როლი და სტატუსი, როგორც რეგიონში, ასევე მსოფლიო დონეზეც. ჩვენ ვგეგმავთ შევქმნათ და კონსოლიდირება გავუკეთოთ საქართველოში საინვესტიციო პროექტებს და მოვაქციოთ ერთ საერთო პლატფორმაში“.

[bookmark: _Toc514135940]დევნილი ოჯახებისთვის ბინების შესყიდვა გრძელდება
დევნილთა საკითხების შემსწავლელმა კომისიამ სამეგრელოს რეგიონში „სოფლად სახლის“ შესყიდვის მოთხოვნით 700 ოჯახის განაცხადი განიხილა. ბინით დაკმაყოფილდა 350 ოჯახი. სამეგრელოს რეგიონში კერძო სახლი მიწის ნაკვეთთან ერთად, 870 ოჯახს უკვე გადაეცა. საქართველოს მასშტაბით, 2013 წლიდან დღემდე, სამინისტრომ სახლი 2000 დევნილ ოჯახს შეუსყიდა.

[bookmark: _Toc514135941]ტიციანის ცნობილი ნამუშევარი „მადონა ყრმით“ საქართველოს ეროვნულ გალერეაში გამოიფინა
ცნობილი იტალიელი ხელოვანის, ტიციანის ნამუშევარი „მადონა ყრმით“ საქართველოს ეროვნულ მუზეუმში გამოიფინა და მისი ნახვა დამთვალიერებელს 15 მაისიდან შეეძლება. პროექტის ფარგლებში ეროვნულ გალერეაში რენესანსისა და ბაროკოს დიდოსტატების და თანამედროვე იტალიელი მხატვრების ნამუშევრები გამოიფინება.
მიხეილ გიორგაძე: „ეს არის მთელი სერია გამოფენების, რომელიც წლის განმავლობაში ჩატარდება ეროვნულ გალერეაში. უაღრესად დიდი მნიშვნელობა აქვს ამას. პირველ რიგში, ეს არის საზოგადოებრივი განათლების კოტექსტში დანახული და განხორცილებული პროექტები“.
ანტონიო ენრიკო ბარტოლი: „მოხარულები ვართ, რომ ამ დონის ექსპოზიციას წარმოდიდგენთ. ტიციანი ვენეციური რენესანსის წარმომადგენელი და მსოფლიო დონის მხატვარია. ამაყები ვართ, რომ ეს ნამუშევარი ჩამოვიტანეთ და წელს კიდევ არაერთი  ძალიან ღირებული ტილო სწორედ ამ გალერეაში პროექტის ფარგლებში გამოიფინება“. 
დავით ლორთქიფანიძე: „ეს არის მაჩვენებელი იმისა, რომ ჩვენ გვაქვს ნდობა, ვუმასპინძლოთ მსოფლიო დონის შედევრებს. ეს არის როგორც ჩვენი ინფრასტრუქტურა და რაც ყველაზე  მნიშვნელოვანია, ჩვენ გვყვავს ის პროფესიონალები, რომლებსაც შეუძლიათ ამ ტიპის გამოფენების წარდგენა“.
გიორგი ჩოგოვაძე: „შარშან „ჩექ ინ ჯორჯიას“ პროექტში გაჩნდა ახალი კომპონენტი, რომელიც გულისხმობს მსოფლიო ფერწერის უდიდესი გრანდების ორიგინალების ჩამოტანას საქართველოში. წელსაც გრძელდება ეს მიმართულება და ჩემს უკან ხედავთ ტიციანის ფერწერული ტილოს ორიგინალს“. 

[bookmark: _Toc514135942]ზურაბ ზვიადაური ძიუდოს ფედერაციის გარშემო მიმდინარე მოვლენებთან დაკავშირებით მორიგ განცხადებას აკეთებს
ზურაბ ზვიადაურმა ძიუდოს ფედერაციის გარშემო მიმდინარე მოვლენებთან დაკავშირებით სოციალურ ქსელში მორიგი განცხადება გაავრცელა. მოგვიანებით ის „იმედის“ კორესპონდენტმაც ჩაწერა. ზვიადაური საკითხის შესასწავლად შექმნილ სპეციალურ სამთავრობო კომისიას მოუწოდებს სწრაფად მიიღონ გადაწყვეტილება. 
ზურაბ ზვიადაურმა „ფეისბუქის“ საკუთარ გვერდზე დაწერა, -„დავრწმუნდი რომ დღეს ყველას ფეხებზე ჰკიდია იმ სპორტის სახეობა რომელიც ნომერ პირველი იყო საქართველოში! სამწუხაროა რომ ვისაც შეეძლო გადაწყვეტილების მიღება რომ სპორტის ეს სახეობა არ განადგურებულიყო არჩია ჯანსაღი სპორტის და სპორცმენების დაშლა!!!! მადლობა თქვენ ბიჭები! სიამაყეებო საქართველოსი! მაგრამ მიმიფურთხებია იმ ადამიანებისთვის ვინც თავი აარიდა ამ უკანონობას! მეტი რაღანაირად უნდა თქვან ბიჭებმა სათქმელი რომ ყურადღება მიაქციონ მათაც! ალბათ მთელი გულშემატკივარი უნდა შევიკრიბოთ რუსთაველზე რომ მივიპყროთ ყურადღება?! დარწმუნებული ვარ ერთ ქევხიშვილს გადააყოლებთ ამ ბიჭებს რადგან ინტერესი დიდია ალბათ ვიდრე იმ ბიჭებისა რომლებიც დღე და ღამეს ასწორებენ შრომაში! ტანჯვაში! რის ფასად აღარ უჯდებათ ის რომ ასახელონ ქვეყანა! მაგრააააააამ!!!!!! სად არის სამართალი! სირცხვილია რომ ვიღაცეების ინტერეს გადაყვეს ძიუდოს ეროვნული ნაკრები“.
ზურაბ ზვიადაურის კომენტარი „იმედის“ ეთერში: „მეტი რაღა უნდა თქვან, მეტი რა ფაქტი უნდა დადონ, რომ ეს ადამიანი ანგრევს ქართულ ძიუდოს, ეს ადამიანი ღუპავს იმ ბიჭებს, რომლებსაც დღეს საქართველოს ნაკრები ჰქვია. მე ვფიქრობ, რომ უფრო მეტად უნდა იყოს დაინტერესებული მთავრობა, ხელისუფლება, დაუძახონ ამ ადამიანებს და ბოლოს და ბოლოს მიიღონ ის გადაწყვეტილება, რასაც ითხოვენ ეს ბიჭები, რომ გადადგეს ქევხიშვილი, წავიდეს და რატომ უნდა გადაჰყვეს ერთი ადამიანის ინტერესი საქართველოს ნაკრები“.

